
Монгол Улсын Их Хурлын 2011 оны намрын ээлжит чуулганы 12 дугаар  сарын 02-ны өдөр (Баасан гариг)-ийн хуралдаан 11 цаг 35 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 


Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав. 

​​​

Чуулганы нэгдсэн хуралдаанд ирвэл зохих 76 гишүүнээс 51 гишүүн ирж, 67.1 хувийн ирцтэй байв. Үүнд: 


Чөлөөтэй: П.Алтангэрэл, Н.Алтанхуяг, Ц.Батбаяр, С.Батболд, Ж.Батсуурь, Э.Бат-Үүл, Г.Батхүү, Р.Буд, Даш.Зоригт, Д.Одхүү, Ч.Хүрэлбаатар, Ц.Цэнгэл, М.Энхболд;

Өвчтэй: Р.Раш, Б.Чойжилсүрэн;

Тасалсан: Р.Амаржаргал, Д.Арвин, Б.Батбаяр, Х.Баттулга, С.Баярцогт, Ц.Даваасүрэн, Г.Занданшатар, С.Ламбаа, Д.Лүндээжанцан, С.Оюун, Д.Энхбат;

Хоцорсон: З.Алтай-0:40, Д.Балдан-Очир-2:00, Н.Батбаяр-0:40, Я.Батсуурь-0:30, Г.Баярсайхан-1:10, Л.Гансүх-1:10, Л.Гантөмөр-0:40, Р.Гончигдорж-0:40, Л.Гүндалай-0:40, Ц.Дашдорж-0:40, Д.Загджав-0:40, Д.Зоригт-0:30, Ц.Мөнх-Оргил-1:10, Э.Мөнх-Очир-0:40, Ц.Нямдорж-1:00, Д.Одбаяр-0:40, Д.Очирбат-0:50, Д.Оюунхорол-0:40, Ш.Сайхансамбуу-1:10, Д.Тэрбишдагва-0:30, Ч.Улаан-0:30, О.Чулуунбат-0:30, З.Энхболд-0:40;

Нэг. “Эрчим хүчний тухай хуульд нэмэлт, өөрчлөлт оруулах тухай” хуулийн төсөл (анхны хэлэлцүүлэг)

Хэлэлцэж буй асуудалтай холбогдуулан Эрдэс баялаг, эрчим хүчний дэд сайд Т.Энхтайван, Эрчим хүчний газрын дарга Ц.Баярбаатар, Эрчим хүчний зохицуулах газрын Зохицуулагчдын зөвлөлийн дарга Н.Мягмарсүрэн, Эрчим хүчний зохицуулах газрын зохицуулагч Д.Бассайхан, Эрдэс баялаг, эрчим хүчний яамны Хуулийн хэлтсийн дарга Д.Батболд, Улсын Их Хурлын Тамгын газрын нарийн бичгийн дарга С.Магнайсүрэн, Улсын Их Хурлын Тамгын газрын Эрх зүй, хууль тогтоомжийн хэлтсийн орлогч дарга Н.Цогтсайхан, зөвлөх Г.Цэрэндулам, Улсын Их Хурлын Эдийн засгийн байнгын хорооны зөвлөх Ж.Батсайхан, референт Ш.Ариунжаргал, Д.Цэцэгмаа нарын бүрэлдэхүүнтэй ажлын хэсэг байлцав. 

“Эрчим хүчний тухай хуульд нэмэлт, өөрчлөлт оруулах тухай” хуулийн төслийг анхны хэлэлцүүлэг бэлтгэсэн талаархи Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн А.Тлейхан танилцуулав. 

Байнгын хорооны санал, дүгнэлттэй холбогдуулан Улсын Их Хурлын гишүүн Су.Батболдын асуусан асуултад Улсын Их Хурлын гишүүн А.Тлейхан, Эрдэс баялаг, эрчим хүчний дэд сайд Т.Энхтайван нар хариулж, тайлбар хийв. 

Улсын Их Хурлын гишүүн Н.Ганбямба санал хэлэв. 


Эрчим хүчний тухай хуульд нэмэлт, өөрчлөлт оруулах тухай хуулийн төслийн талаар Эдийн засгийн байнгын хорооноос гаргасан зарчмын зөрүүтэй саналын томъёоллоор санал хураав. 
Нэг. Байнгын хороо дэмжсэн зарчмын зөрүүтэй санал:
Д.Дэмбэрэл: - 1. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Хуулийн төслийн “зохицуулах зөвлөл” гэснийг “зохицуулах Хороо” гэж өөрчлөх саналыг дэмжье. 

Зөвшөөрсөн: 
18


Татгалзсан:

23


Бүгд:


41
56.1 хувийн саналаар санал дэмжигдсэнгүй. 

2. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Хуулийн төслийн 1 дүгээр зүйл, Эрчим хүчний тухай хуулийн 9 дүгээр зүйлд Эрчим хүчний зохицуулах газрын бүрэн эрхэд дараах агуулгатай заалт нэмэх:  “хэрэглэгчид ирэх ачааллыг зохистой хэмжээнд хөнгөлөх зорилгоор тусгай зөвшөөрөл эзэмшигчдэд эрчим хүчний үнэ тарифын алдагдалтай холбоотой татаасыг улсын төсвөөс олгох асуудлыг Засгийн газарт тавих” гэсэн саналыг дэмжье. 

Зөвшөөрсөн: 
27

Татгалзсан:

12

Бүгд:


39

69.2 хувийн саналаар дэмжигдлээ. 

3. Хуулийн төслөөс дараахь агуулгатай 1-р зүйлийн 4 дэх хэсгийг хасах: 6.1.31.Эрчим хүчний үнэ тарифын өөрчлөлтөөс үүсэх санхүүгийн эх үүсвэрийн талаархи саналаа холбогдох хуулийн дагуу санхүү, эдийн засгийн асуудал эрхэлсэн төрийн захиргааны төв байгууллагад оруулах гэсэн саналыг дэмжье. 
Зөвшөөрсөн: 
31

Татгалзсан:

8

Бүгд:


39

79.5 хувийн саналаар дэмжигдлээ. 

4. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Төслийн 1 дүгээр зүйлийн 6.8 дугаар зүйлийн 21 дэх хэсгийн дараа “Ажлын албаны дүрмийг Эрчим хүчний зохицуулах хороо батална” гэж нэмэх саналыг дэмжье.
Зөвшөөрсөн: 
27

Татгалзсан:

12

Бүгд:


39

69.2 хувийн саналаар дэмжигдлээ.
5. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Төслийн 1 дүгээр зүйл,  хуулийн 6 дугаар зүйлд эрчим хүчний асуудал эрхэлсэн төрийн захиргааны төв байгууллагын бүрэн эрхэд: “халаалтын улирал эхлэх, дуусах огноог тогтоох” гэж нэмэх саналыг дэмжье.
Зөвшөөрсөн: 
31

Татгалзсан:

9

Бүгд:


40

77.5 хувийн саналаар дэмжигдлээ.

6. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Хуулийн 9.1-д дараах агуулгатай заалт нэмэх: “9.1.14. эрчим хүчний зохицуулалттай үйлчилгээний хөлсний хэмжээг батлах;
“9.1.15. Зохицуулах хорооны төсвийг батлах, ажлын тайлан, төсвийн гүйцэтгэлийг  тусгай зөвшөөрөл эзэмшигчдэд  тайлагнах.” гэсэн саналыг дэмжье. 
Зөвшөөрсөн: 
31

Татгалзсан:

9

Бүгд:


40

77.5 хувийн саналаар дэмжигдлээ.

7. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Эрчим хүчний тухай хуулийн  “8.7.”зохицуулах газар” нь зохицуулалтын үйлчилгээний хөлсний хэмжээ, төсвөө Засгийн газраар батлуулж, ажлын тайлан, төсвийн гүйцэтгэлийг түүнд жил бүр тайлагнана.” гэсэн заалтыг хүчингүй болгох саналыг дэмжье.
Зөвшөөрсөн: 
31

Татгалзсан:

9

Бүгд:


40

77.5 хувийн саналаар дэмжигдлээ.

8. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Төслийн 3.1.8. “цахилгаан түгээх сүлжээ” гэж эх үүсвэрээс шууд холбогдсон болон цахилгаан дамжуулах сүлжээний дэд станцаас хангагч эсхүл хэрэглэгчийн тоног төхөөрөмж хүртэлх шугам, дэд станцыг гэж өөрчлөн найруулсныг хасах саналыг дэмжье.
Зөвшөөрсөн: 
33

Татгалзсан:

8

Бүгд:


41

80.5 хувийн саналаар дэмжигдлээ.

9. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Төслийн  1 дүгээр зүйлийн 2 дахь хэсэг болон төслөөс 9.1.131, 10.2, 25.1.5-аас: “зах зээлийн дүрэм” гэснийг хасах саналыг дэмжье. 
Зөвшөөрсөн: 
23

Татгалзсан:

18

Бүгд:


41

56.1 хувийн саналаар дэмжигдлээ.

10. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Төслийн 3 дугаар зүйлийн 1 дэх хэсгээс  “3.1.14. “дулаан түгээх сүлжээ” гэж дулаан хуваарилах төв,түүнээс хэрэглэгчийн тоног төхөөрөмж болон хангагч хүртэлх” гэснийг хасч хуулийн заалтыг хэвээр үлдээх гэсэн саналыг дэмжье.
Зөвшөөрсөн: 
28

Татгалзсан:

12

Бүгд:


40

70.0 хувийн саналаар дэмжигдлээ.

11. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Хуулийн 3 дугаар зүйлийн 6 дахь хэсэг, хуулийн 11.2-ыг дараах байдлаар өөрчлөх: “Аймаг, нийслэлийн зохицуулах зөвлөл нь нийт гурван гишүүний бүрэлдэхүүнтэй байна. Гурван гишүүний нэг нь орон тооны байна. Зохицуулах зөвлөлийн ажиллах журам, түүний гишүүнийг томилох журмыг Зохицуулах Хороо  тогтооно.” гэсэн саналыг дэмжье. 
Дээрх саналын томъёололтой холбогдуулан Улсын Их Хурлын гишүүн С.Бямбацогтын асуусан асуусан асуултад Улсын Их Хурлын гишүүн Д.Зоригт, А.Тлейхан нар хариулж, тайлбар хийв. 
Зөвшөөрсөн: 
28

Татгалзсан:

12

Бүгд:


40

70.0 хувийн саналаар дэмжигдлээ.

12. Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл нарын гаргасан, Хуулийн 3.1.22-ыг дараах байдлаар өөрчлөх: “3.1.22. “тариф” гэж үйлдвэрлэгчийн үнэ, диспетчерийн зохицуулалтын болон дамжуулах, түгээх, хангах үйлчилгээний төлбөр, импортын цахилгааны үнэ, хэрэглэгчийн эрчим хүчний үнэ,  эсхүл эдгээрийн аль нэгийг багтаан Зохицуулах хорооноос баталж нийтэлсэн үнийг;” гэсэн саналыг дэмжье. 
Зөвшөөрсөн: 
31

Татгалзсан:

10

Бүгд:


41

75.6 хувийн саналаар дэмжигдлээ.

Хоёр. Найруулгын болон хуулийн техникийн холбогдолтой санал: 

Д.Дэмбэрэл: - 1. Төслийн 1 дүгээр зүйл, хуулийн 1.1.3-т “түлш”-ний тодорхойлолтод байгаа “битум” гэснийг “мазут” гэж өөрчлөх. 

2. Төслийн 3 дугаар зүйлийн 3 дахь хэсгийг “8.2. Зохицуулах хороог орон тооны гурав, орон тооны бус хоёр, нийт таван гишүүний бүрэлдэхүүнтэй зохицуулагчид удирдана.” гэж найруулах. 
3. Төслийн 3 дугаар зүйлийн 3 дахь хэсгийг дараах байдлаар өөрчлөн найруулах: “8.3. Эрчим хүчний Зохицуулах хорооны дарга, орон тооны хоёр зохицуулагчийг эрчим хүчний асуудал эрхэлсэн Засгийн газрын гишүүний, орон тооны бус хоёр зохицуулагчийг Худалдаа, аж үйлдвэрийн танхим, Хэрэглэгчдийн эрх ашгийг хамгаалах нийгэмлэгийн саналыг тус тус үндэслэн Ерөнхий сайд анхны томилгоог  2.4.6 жилээр, цаашид 3 жилийн хугацаагаар тус тус томилно.”
4. Төслийн 1 дүгээр зүйлийн 9.3, 9.4, 9.5 дахь хэсгийн дугаарыг 9.1.16, 9.1.17, 9.1.18 болгож тус тус өөрчлөх.
5. Төслийн 1 дүгээр зүйлийн 5 дахь хэсгийн 8 дугаар зүйлийн 21 дэх хэсэг,  дугаарлалт нь буруу учир дугаарыг 8.9. гэж өөрчлөх;
6. Төслийн 3 дугаар зүйлийг бүхэлд нь дараах байдлаар өөрчлөн найруулахаар төсөлд өөрчлөлт оруулах: 
3 дугаар зүйл. Хуулийн нэр томъёо
3.1. Энэ хуульд хэрэглэсэн дараахь нэр томъёог дор дурдсан утгаар  ойлгоно:
3.1.1.“эрчим хүч” гэж эрчим хүчний нөөц, түүнийг ашиглан хэрэглэгчийн хэрэгцээнд зориулан үйлдвэрлэсэн цахилгаан, дулааныг;
3.1.2. “эрчим хүчний нөөц” гэж цахилгаан, дулаан  үйлдвэрлэх зориулалтаар ашиглаж болох бүх төрлийн түлш, сэргээгдэх болон бусад эх үүсвэрийг; 
“3.1.3. “түлш” гэж цахилгаан, дулаан үйлдвэрлэхэд ашиглагдах бүх төрлийн нүүрс, занар, битум, газрын тос, уран ба төмөрийн хүдэр, тэдгээрийн дагавар бүтээгдэхүүн болон баяжмал, байгаль дээр оршиж байгаа биомасс, бусад органик материалууд, хийн түлшийг;
3.1.4. “эрчим хүчний эх үүсвэр”  гэж  эрчим хүчний нөөцийг ашиглан  хэрэглэгчийн хэрэгцээнд зориулж  цахилгаан,  дулаан үйлдвэрлэж байгаа байгууламжийг.
3.1.5 ”нэгдсэн сүлжээ” гэж хоёр буюу түүнээс дээш аймгийн төвийг хамран цахилгаан хангамжийн үйлчилгээ үзүүлж байгаа хоорондоо холбогдсон эх үүсвэр, дамжуулах, түгээх сүлжээг;
3.1.6. ”нэгдсэн сүлжээний дүрэм” гэж нэгдсэн сүлжээний бүрэлдэхүүн хэсгүүдийн техникийн үйл ажиллагааг зохицуулсан хэм хэмжээг;
3.1.7. “цахилгаан дамжуулах сүлжээ” гэж цахилгаан дамжуулах зориулалт бүхий 110 кв, түүнээс дээш хүчдэлийн шугам, дэд станц, түүнчлэн энэ сүлжээнд холбогдсон,  эсхүл техник, технологийн хувьд энэ сүлжээнд хамрагдах шаардлагатай  бусад хүчдэлийн шугам, дэд станцыг;
3.1.8. “цахилгаан түгээх сүлжээ” гэж эх үүсвэрээс шууд холбогдсон болон цахилгаан дамжуулах сүлжээний дэд станцаас хангагч эсхүл хэрэглэгчийн тоног төхөөрөмж хүртэлх шугам, дэд станцыг;
3.1.9. “эрчим хүчний барилга байгууламж” гэж эрчим хүчний эх үүсвэр, дамжуулах, түгээх шугам, дэд станц болон технологийн зориулалттай бусад байгууламжийг;
3.1.10. ”эрчим хүчний барилга байгууламж барих” гэж эрчим хүчний эх үүсвэр, дамжуулах, түгээх шугам, дэд станцыг барьж байгуулах, технологийн үндсэн тоноглолд техникийн шинэчлэл хийх, сэргээн засварлах, өргөтгөх үйл ажиллагааг эрх бүхий байгууллагаар гүйцэтгүүлэхийг;
3.1.11. “төвлөрсөн дулаан хангамж” гэж дулаан, цахилгааныг хослон үйлдвэрлэдэг болон дулааныг дангаар үйлдвэрлэдэг эх үүсвэрээс диспетчерийн зохицуулалттайгаар эсхүл төв суурин газрын нийт хэрэглээний 50 хувиас дээш хэсгийг шугам сүлжээгээр хангах үйл ажиллагааг: 
3.1.12. “төвлөрсөн  дулаан  хангамжийн дүрэм” гэж төвлөрсөн  дулаан  хангамжийн бүрэлдэхүүн хэсгүүдийн техникийн үйл ажиллагааг зохицуулсан хэм хэмжээг;
3.1.13. “дулаан дамжуулах  сүлжээ”  гэж  эрчим хүчний эх  үүсвэрээс дулаан хуваарилах  төв хүртэлх дулааны  шугам,  тоног  төхөөрөмжийг; 
3.1.14. “дулаан түгээх сүлжээ” гэж дулаан хуваарилах төв, түүнээс хэрэглэгчийн тоног төхөөрөмж болон хангагч хүртэлх;” 
3.1.15. “халаалтын  улирал“ гэж барилга,  байгууламжийг   дулаанаар хангах шаардлагатай, хүний  ажиллаж  амьдрах  таатай нөхцөлийг бүрдүүлэх зорилгоор олон  жилийн  цаг  агаарын дундаж  үзүүлэлтэд  тулгуурлан тогтоосон хугацааг;
3.1.16. “эрчим хүчээр хангагч” гэж эрчим хүчний зохицуулалттай, эсхүл  зохицуулалтгүй хангалт эрхлэх тусгай зөвшөөрөл бүхий хуулийн этгээдийг;
3.1.17. ”эрчим хүчний зохицуулалттай хангалт” гэж энэ хуулийн 8 дугаар зүйлд заасан эрчим хүчний зохицуулах хорооноос /цаашид “Зохицуулах хороо” гэх/ баталж нийтлэсэн тариф /цаашид “зохицуулалттай тариф” гэх/-аар хэрэглэгчид эрчим хүч худалдахыг(
3.1.18. ”эрчим хүчний зохицуулалтгүй хангалт” гэж гэрээний үнээр хэрэглэгчид эрчим хүч худалдахыг;
3.1.19. “хэрэглэгч” гэж  эрчим хүчээр хангах гэрээнд эрчим хүчийг худалдан  авах  эрхтэйгээр оролцож  байгаа иргэн, хуулийн  этгээдийг;
3.1.20. “хэрэглэгчийн зэрэглэл” гэж эрчим хүчээр хангах гэрээний нөхцөл болон эрчим хүчний хэрэглээний хэмжээ, хугацаанаас хамааруулан хэрэглэгчийг ангилахыг(
3.1.21. “аж ахуйн харилцааны дүрэм” гэж хангагч, хэрэглэгчийн хоорондын гэрээний нөхцөл, шаардлага, үйлчилгээний  түвшин, чанар,  төлбөрийн нөхцөлийг тусгасан хэм хэмжээ болон тусгай зөвшөөрөл эзэмшигчдийн харилцааг зохицуулсан хэм хэмжээг;
3.1.22. “тариф” гэж үйлдвэрлэгчийн үнэ, диспетчерийн зохицуулалтын болон дамжуулах, түгээх, хангах үйлчилгээний төлбөр, импортын цахилгааны үнэ, хэрэглэгчийн эрчим хүчний үнэ, эсхүл эдгээрийн аль нэгийг багтаан Зохицуулах хорооноос баталж нийтэлсэн үнийг;
3.1.23. “цөмийн эрчим хүчний нөөц” гэж эрчим хүч үйлдвэрлэх зорилгоор цөмийн эрчим хүчний эх үүсвэрт ашиглаж болох цөмийн түлшийг;
3.1.24. “цөмийн эрчим хүч” гэж цөмийн эрчим хүчний нөөцийг ашиглан хэрэглэгчийн хэрэгцээнд зориулан үйлдвэрлэсэн цахилгаан, дулааныг;
3.1.25. “цөмийн эрчим хүчний эх үүсвэр” гэж цөмийн эрчим хүчний нөөцийг ашиглан хэрэглэгчийн хэрэгцээнд зориулж цахилгаан, дулаан үйлдвэрлэж байгаа байгууламжийг.
3.1.26. ”диспетчерийн зохицуулалт” гэж диспетчерийн зохицуулалт хийх тусгай зөвшөөрөл эзэмшигчээс цахилгаан, дулааны үйлдвэрлэл, хэрэглээг тэнцвэржүүлэн нэгдсэн сүлжээний өдөр тутмын шуурхай үйл ажиллагааг төлөвлөх, удирдан зохицуулахыг;  
3.1.27. “индексжүүлэлт” гэж хэрэглэгчдэд худалдах эрчим хүчний үнэ тарифыг эрчим хүч үйлдвэрлэх, дамжуулах, түгээх, хангах зардлын үндсэн хүчин зүйлсийн бодит өөрчлөлтөөс хамааруулан тооцож зохицуулахыг;
3.1.28. “аюулгүйн нөөц” гэж гэнэтийн болон байгалийн  давагдашгүй хүчин зүйлийн хохирлыг сулруулах, эрчим хүчний үйлдвэрлэл, хэрэглээний аюулгүй байдлыг хангах зорилгоор зайлшгүй шаардлагатай нөөцлөх түлш, шатах тослох материал, тоног төхөөрөмжийг;
3.1.29. “зах зээлийн дүрэм” гэж нэгдсэн сүлжээний арилжааны үйл ажиллагааг зохицуулах эрх зүйн хэм хэмжээг;
3.1.30. “хэрэглэгчийн ангилал” гэж хэрэглээний шинж чанар, эрчим хүчээр хангах зардал зэргийг үндэслэн хэрэглэгчийн тарифыг тогтоох зорилгоор хэрэглэгчийг ангилахыг.” гэж өөрчлөн найруулахыг гишүүд санал гаргаж, Байнгын хороо дэмжсэн байна гэсэн саналуудыг дэмжье.
Зөвшөөрсөн: 
30

Татгалзсан:

11

Бүгд:


41

73.2 хувийн саналаар дэмжигдлээ.

“Эрчим хүчний тухай хуульд нэмэлт, өөрчлөлт оруулах тухай” хуулийн төслийг эцсийн  хэлэлцүүлэгт бэлтгүүлэхээр Эдийн засгийн байнгын хороонд шилжүүлэв. 
Уг асуудлыг 12 цаг 35 минутад хэлэлцэж дуусав. 

Хоёр. “Авлигын эсрэг хуульд нэмэлт, өөрчлөлт оруулах тухай” хуулийн төсөл (Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийн төслийг дагалдан өргөн мэдүүлсэн) (анхны хэлэлцүүлэг)

Хэлэлцэж буй асуудалтай холбогдуулан Авлигатай тэмцэх газрын дарга Н.Ганболд, Авлигатай тэмцэх газрын Хяналт шалгалт, дүн шинжилгээний хэлтсийн дарга Ж.Батсайхан, Улсын ерөнхий прокурорын газрын Ял эдлүүлэх ажиллагаанд тавих хяналт хариуцсан Улсын ерөнхий прокурорын туслах, хууль цаазын итгэмжит зөвлөх Г.Эрдэнэбат, Цагдаагийн ерөнхий газрын Хуулийн хэлтсийн дарга Ж.Ганбаатар, Улсын Их Хурлын Хууль зүйн байнгын хорооны зөвлөх Б.Баасандорж, референт Г.Нямдэлгэр, Б.Хонгорзул нарын бүрэлдэхүүнтэй ажлын хэсэг байлцав. 


 “Авлигын эсрэг хуульд нэмэлт, өөрчлөлт оруулах тухай” хуулийн төслийг анхны хэлэлцүүлэгт бэлтгэсэн талаархи Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Р.Гончигдорж танилцуулав. 


Байнгын хорооны санал, дүгнэлттэй холбогдуулан Улсын Их Хурлын гишүүн Су.Батболд, С.Бямбацогт, З.Энхболд, Л.Гүндалай, Н.Ганбямба, О.Чулуунбат нарын асуусан асуултад Улсын Их Хурлын гишүүн Р.Гончигдорж, Х.Тэмүүжин, Авлигатай тэмцэх газрын дарга Н.Ганболд нар хариулж, тайлбар хийв. 

Уг асуудлыг дараагийн чуулганы нэгдсэн хуралдаанаар үргэлжлүүлэх хэлэлцэхээр тогтов.

Хуралдаан 13 цаг 20 минутад  өндөрлөв.  

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн: 

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 
2011 ОНЫ НАМРЫН ЭЭЛЖИТ ЧУУЛГАНЫ 12 ДУГААР САРЫН 02-НЫ ӨДӨР 

(БААСАН ГАРИГ)-ИЙН НЭГДСЭН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ
Хуралдаан 11 цаг 35 минутад эхлэв.
Д.Дэмбэрэл: - Эрхэм гишүүд ээ, та бүхний энэ өдрийн амар амгаланг айлтгая. Улсын Их Хурлын нэгдсэн чуулганы 2011 оны 12 дугаар сарын 02-ны өдрийн хуралдаан ирц хангагдсан тул нээснийг мэдэгдье. Хэлэлцэх асуудлыг танилцуулъя. Өнөөдөр бол нэлээд олон асуудал хэлэлцэхээр байна. 
Эрчим хүчний тухай хуульд нэмэлт, өөрчлөлт оруулах тухай хуулийн төсөл, анхны хэлэлцүүлэг. Монгол Улсын Их Хурлын сонгуулийн хуулийн тухайн нэгдсэн төслийн хэлэлцүүлгийг үргэлжлүүлнэ. Авлигын эсрэг хуульд нэмэлт, өөрчлөлт оруулах тухай хуулийн төсөл. За Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийн төслийг дагалдан өргөн мэдүүлсэн төсөл байгаа. Анхны хэлэлцүүлгийг явуулна. Байгаль орчны бодлогын шинэчлэлийн стратеги батлах тухай Улсын Их Хурлын тогтоолын төслийг хэлэлцэнэ. Монгол Улсын төрийн захиргаа болон нийгэм, эдийн засгийн салбаруудад Европын Холбооны нийтлэг зарчим, хэм хэмжээ, стандартыг нэвтрүүлэх бодлого батлах тухай Улсын Их Хурлын тогтоолын төсөл байгаа. Хэлэлцэх эсэх. Монгол Улсын төрөө баримтлах соёлын бодлогыг шинэчлэн батлах тухай Улсын Их Хурлын тогтоолын төсөл, хэлэлцэх эсэх. Гамшгаас хамгаалах тухай хуульд нэмэлт, өөрчлөлт оруулах тухай, Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслүүд байгаа. Анхны хэлэлцүүлэг. 15.00 цагаас Монгол Улсын Ерөнхий сайдын мэдээллийг сонсоно. Улаанбаатар хотын хүн амын эрүүл мэндийн салбарын өнөөгийн байдал, эрүүл мэндийн тусламж, үйлчилгээг оновчтой болгох чиглэлээр хийгдэж байгаа ажлууд энэ мэдээллээр яригдах болно. 
Хэлэлцэх асуудалдаа оръё. Энэ гишүүдийг оруулъя. Яагаад гараад явчихаад байна. 
Нэг. “Эрчим хүчний тухай хуульд нэмэлт, өөрчлөлт оруулах тухай”

 хуулийн төсөл (анхны хэлэлцүүлэг)

За Эрчим хүчний тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулъя. Эдийн засгийн байнгын хорооны санал, дүгнэлтийг Улсын Их Хурлын гишүүн А.Тлейхан танилцуулна. А.Тлейхан гишүүнийг индэрт урьж байна. 

А.Тлейхан: - Улсын Их Хурлын дарга, эрхэм гишүүд ээ, 

Эрчим хүчний тухай хуульд нэмэлт, өөрчлөлт оруулах тухай хуулийн төслийг хэлэлцэх эсэх тухай асуудлыг 2011 оны 10 дугаар сарын 14, 20-ны өдрүүдийн нэгдсэн хуралдаанаар хэлэлцэн шийдвэрлээд, хуулийн төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн. 


Тус Байнгын хороо дээрх хуулийн төслийг анхны хэлэлцүүлэгт бэлтгэсэн тухай асуудлыг 2011 оны 11 дүгээр сарын 23-ны өдрийн хуралдаанаар хэлэлцээд дараахь санал, дүгнэлтийг Улсын Их Хурлын нэгдсэн хуралдаанд оруулж хэлэлцүүлэхээр шийдвэрлэлээ. 


Хуулийн төслийг хэлэлцэх явцад төслийн Эрчим хүчний зохицуулах зөвлөл гэснийг Зохицуулах хороо гэж өөрчлөх, Эрчим хүчний зохицуулах хороо нь хэрэглэгчид ирэх ачааллыг зохистой хэмжээнд хөнгөлөх зорилгоор тусгай зөвшөөрөл эзэмшигчдэд эрчим хүчний үнэ тарифын алдагдалтай холбоотой татаасыг улсын төсвөөс олгох асуудлыг Засгийн газарт тавих, хорооныхоо төсвийг баталж, ажлын тайлангаа нийтэд тайлагнах, эрчим хүчний зохицуулалттай үйлчилгээний хөлсний хэмжээг батлах гэсэн заалтууд төсөлд нэмэх, Зохицуулах газар нь эрчим хүчний үнэ тарифын өөрчлөлтөөс үүсэх санхүүгийн эх үүсвэрийн талаарх саналаа санхүү, эдийн засгийн асуудал эрхэлсэн төрийн захиргааны төв байгууллагад оруулах, зохицуулалтын үйлчилгээний хөлсний хэмжээ, төсвөө Засгийн газраар батлуулж, ажлын тайлан төсвийн гүйцэтгэлийг түүнд жил бүр тайлагнах гэсэн заалтуудыг төслөөс хасах, түүнчлэн төслийн зарим зүйл, заалтыг бүхэлд нь өөрчлөн найруулах, нэгтгэх зэрэг зарчмын болон найруулгын саналуудыг Байнгын хорооны хуралдаанд оролцсон гишүүдийн олонхи дэмжлээ. 


Харин олонхийн дэмжлэг авсан “аймаг, нийслэлийн зохицуулах хороо нь нийт гурван гишүүний бүрэлдэхүүнтэй байна. Гурван гишүүний нэг нь орон тооны байна. Зохицуулах хорооны ажиллах журам, түүний гишүүнийг томилох журмыг Зохицуулах хороо тогтооно” гэсэн санал дээр Улсын Их Хурлын гишүүн С.Бямбацогт Улсын Их Хурлын чуулганы хуралдааны дэгийн тухай хуулийн 21 дүгээр зүйлийн 21.14-д заасны дагуу цөөнх болсныг уламжилъя. 


Тогтоолын төслийн талаарх зарчмын зөрүүтэй саналын томъёоллыг Та бүхэнд бичгээр тараасан. 


Улсын Их Хурлын эрхэм гишүүд ээ, 


Эрчим хүчний тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлэгт бэлтгэсэн талаар Эдийн засгийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. 


Анхаарал тавьсанд баярлалаа. 


Д.Дэмбэрэл: - А.Тлейхан гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Су.Батболд гишүүн асуултаа тавъя. 

Су.Батболд: - Баярлалаа. Би зүгээр нэг зүйл асуух гэсэн юм. Байнгын хороо, энэ мэргэжлийн улсууд нь байгаа байх гэж. Энэ нөгөө цахилгаан дамжуулах сүлжээнүүдийг чинь хувьчилсан байгаа. Тийм ээ. Хувьчилсан байгаа шүү дээ. Дархан, Сэлэнгэ ч гэдэг юм уу, Улаанбаатар цахилгаан түгээх сүлжээнүүдийг нь. Энэ хувьчлалын үр дүн юу болдог юм бол оо? Энэ улсууд хувьчилж аваад юу хийдэг юм бол оо гэж би зүгээр бодоод явдаг байхгүй юу. Сая жишээлэх юм бол Дархан, Сэлэнгийн цахилгаан түгээх сүлжээнд гэмтэл гарлаа шүү дээ. Шонгууд нь унадаг ч юм уу, энэ тэр гээд. Тэгэхэд Засгийн газрын нөөц сангаас хичнээн тэрбум төгрөг гаргаад тэрийг засчихаж байгаа байхгүй юу. Яах вэ энэ бол байгалийн давагдашгүй хүчин зүйл байсан байж болно. Гэхдээ энэ түгээх сүлжээг хувьчилсны үр дүн нь одоо жишээлэх юм бол юундаа байдаг юм. Тэндээс энэ үйлчилгээний үнэ тарифаас нь тэр сүлжээ хувьчилж авсан нөхдүүд ямар хэмжээний ашиг олдог юм бол оо. Хэрэв үнэхээр хувьчилж аваад үр дүнд хүрдэг бол төр заавал ч үгүй тэнд одоо ингээд шон нь уначихлаа, шугам нь тасарчихлаа гээд төрөөс мөнгө гаргаад цацаад байх ёстой юм уу, эсвэл тэр нөхдүүд тэр аюулгүй байдал, найдвартай ажиллагааг нь хангаж ажиллах ёстой юм уу? Би энийг ерөөсөө ойлгодоггүй юм. Энэ асуудал хэлэлцэж байгаа дээр асууя гэж бодсон юм. Баярлалаа. 

Д.Дэмбэрэл: - Хэн хариулах вэ? Д.Зоригт дарга хариулах уу? За илтгэгч А.Тлейхан гишүүн. 

А.Тлейхан: - Су.Батболд гишүүний асуултад хариулъя. Сая нэгдүгээрт нь Дархан, Сэлэнгэд гарсан шон унасан гамшиг бол цахилгаан дамжуулах сүлжээнд гарсан. Дамжуулах сүлжээ бол төрийн өмчид байна гэж улсын Үндэсний аюулгүйн зөвлөлөөс тогтоосон учраас цаашид дамжуулах сүлжээ хувьчлагдахгүй. Дамжуулах сүлжээ гэдэг маань 110 киловольт, 220 киловольт, 35-ын киловольтын системээс бүрдэж байгаа, зарим хэсэг нь байгаа юм л даа. 
Харин Дархан, Сэлэнгийн цахилгаан түгээх сүлжээ хувьчлагдсан. Хэдэн жилийн өмнө хувьчлагдаад одоо үйл ажиллагаа явуулж байгаа. Хувьчлагдсаны үр дүн гарч байгаа. Алдагдал буурсан. Орлогын төвлөрөл сайжирсан гэх мэт олон сайн талтай. Цаашид ч гэсэн Улсын Их Хурлын тогтоолын дагуу бүх түгээх сүлжээнүүдийг үндэсний компаниудад, аж ахуйн нэгжүүдэд хувьчилна гэсэн ийм концепци явагдаж байгаа. Тийм учраас цаашдаа ер нь бүхэлд нь түгээх хэсэг нь, дамжуулах хэсэг биш. Түгээх сүлжээ нь хувьчлагдах ёстой гэж бодож байгаа юм. Тэнд гарсан бүх саатал, гэмтэл, бүх зүйлүүдийг тухайн түгээх сүлжээ өөрийн хөрөнгөөр хариуцаж хийх учиртай. Одоогийн байдлаар түгээх сүлжээнд ямар нэгэн дотаци, янз бүрийн өгсөн юм байхгүй байгаа. Харин дамжуулах сүлжээнд сая гарсан гамшигтай холбогдуулан төсвөөс, Засгийн газар аюулгүйн сангаасаа тодорхой хэмжээний хөрөнгө гаргаж дэмжлэг үзүүлсэн байна лээ. 
Цаашдаа эрчим хүчний салбарын хувьчлалын талаар Улсын Их Хурлын өнгөрсөн оны 11 дүгээр тогтоолд маш тодорхой заалтууд орсон. Үйлдвэрлэх хэсэг буюу түгээх хэсгийг хувьчилж болно. Харин дамжуулах хэсэг бол ямарч тохиолдолд төрийн өмчид байна гэдэг үзэл баримтлалаар цаашдаа үйл ажиллагаа явагдах ёстой үзэж байгаа. Баярлалаа. 
Д.Дэмбэрэл: - Баярлалаа. За Су.Батболд нэмээд асууя. 
Су.Батболд: - Надад сонин санагдаад байгаа байхгүй юу. Цахилгааныг нь төрийн өмчийн компани, төр үйлдвэрлэчихлээ. Дамжуулах шугам нь бүгдээрээ төрийнх байна. Тэрийгээ яагаад тэгвэл төрийн өмчит компани төр өөрөө түгээчихэж болохгүй заавал ч үгүй хувийн хэвшлээр дамжуулах ёстой гэж. Тэд нар ер нь юу хийдэг улс юм бэ? Гайхаад байгаа байхгүй юу. Тэд нар тэнд төрийн өмчтэй цахилгаан станцын үйлдвэрлэсэн цахилгааныг, төрийн өмчөөр бий болгосон шон утсаар дамжуулаад хэрэглэгчид хүргэхэд нь тэр хэсэг дээр нь хувьчилсан гэж нэрээр хүмүүс байгаад үнэ нэмж дамжуулж байх ямар хэрэгтэй юм бэ? Надад энэ их ойлгомжгүй санагдаад байгаа байхгүй юу. Тэрийг нь яагаад тэгвэл төр өөрөө нэгэнтээ үйлдвэрлэсэн юм бол төрийн өмчийн компани нь өөрөө шууд борлуулчихаж болдоггүй юм. Тэр дээр нь хэсэг нөхдүүд хувьчилж авсан гээд, юу ч үгүй юмыг хувьчилж авсан гээд суугаад үнэ нэмээд байх нь зөв юм уу, буруу юм уу? Би энийг ойлгохгүй байна. Хэтэрхий би мэргэжлийн бус юм асуугаад байж магадгүй л дээ. Тэгэхдээ надад энэ их ойлгомжгүй. Би сая тэр гэмтлээс хойш гайхаад байгаа байхгүй юу. Ямар хэрэгтэй тэр улсууд... /минут дуусав/
Д.Дэмбэрэл: - Чуулганы хуралдаанд хэлэлцэж байгаа асуудлаар Т.Энхтайван Эрдэс баялаг, эрчим хүчний дэд сайд, Ц.Баярбаатар Эрчим хүчний газрын дарга, Н.Мягмарсүрэн Эрчим хүчний зохицуулах газрын Зохицуулагчдын зөвлөлийн дарга, Д.Бассайхан Эрчим хүчний зохицуулах газрын зохицуулагч, Д.Батболд Эрдэс баялаг, эрчим хүчний яамны Хуулийн хэлтсийн дарга нар оролцож байна. 

А.Тлейхан гишүүн асуултад хариулъя. За хэн хариулах юм. Ажлын хэсгээс Т.Энхтайван.

Т.Энхтайван: - За та бүхний амар амгаланг айлтгая. Су.Батболд гишүүний асуултад би хариулъя. Тэгэхээр энэ дамжуулах компани нь төрийн өмч байгаад, түгээх сүлжээнүүдийг хувьчилдаг нь ямар учиртай юм. Дамжуулах компани яагаад одоо өөрөө түгээх ажил хийж болдоггүй юм бэ гээд ийм асуулт тавьж байна л даа. Тэгэхээр эрчим хүчний хувьчлалын асуудал бол Монгол Улсын нөгөө нийгэм, эдийн засгийн шилжилттэй холбоотой, зах зээлийн харилцаатай холбоотой Монгол Улсын төрийн өмчийг одоо хувийн хэвшилд шилжүүлье, зах зээлийн харилцаанд шилжүүлье гэдэг хүрээндээ хувьчлалын нэлээн төр засгийн бодлогын хүрээнд хийгдсэн асуудал. 
Нөгөө талаасаа эрчим хүчний салбарын юуг нь хувьчлах юм, юу нь төрд байх юм бэ гэдэг дээр төрийн бодлого гарчихсан. Ялангуяа манай Монгол Улсын хувьд өнөөдөр эрчим хүчний 70, 80 хувийг хувьчилж байгаа эх үүсвэрийнх нь хувьд дулааны станц 4-ийг бол нэг хэсэгтээ хувьчлахгүй гээд шийдвэр нь гарчихсан. 
За тэр дамжуулах компани гэдэг бол олон улсын хэмжээнд төрийнхөө эзэмшилд байдаг энэ практик. Одоо харилцаа холбоогоор ярих юм бол харилцаа холбооны үндсэн компани маань төрийнхөө өмчид байдаг. Яг үүнтэй адилхан одоо гол. Хэрвээ зүгээр тээврээр ярих юм бол одоо хотын тээврийн метроны тэр гол вагон тээврийн гэсэн үг шүү дээ, төмөр замын тэр хэсэг нь төрдөө үлдээд, тэр салбарлаж байгаа, яг одоо тэр хэрэглэгчид хүргэж, үйлчилж байгаа, борлуулалт эрхэлж байгаа. Энэ бол асар том ажил нь тэр дээр байгаа юм. Ерөөсөө энэ эрчим хүчийг үйлдвэрлээд, дамжуулаад түгээж байгаа, борлуулж байгаа ажил нь энэ эрчим хүчний салбарыг үндсэндээ 50, 60 хувь нь тэр дээр ногдож байгаа юм. Энэ ажлыг хувьчилья. Энэ хувьчлалынх нь гол зорилго бол хувьд шилжсэнээр техникийн, технологийн, үнэ өртгийн өрсөлдөөн бий болох юм. Энд хувийн хэвшил очсоноороо ямар нэг монополь байдал бий болж хэрэглэгчдийг болоод төрийг хохироох ийм байдал гарахгүй юм аа гэдэг ийм бодлогын үндсэндээ дээр бид нар энэ олон улсын жишгийн дагуу түгээх компанийг хувьчлах ёстой гэдэг зарчмаараа яваад түрүүчээсээ хувьчлаад, одоо үлдсэн хэсгийг харин тодорхой компанид тендерээр хувьчлах уу, хөрөнгийн биржээр одоо хувьцаат хэлбэрээр хувьчлах уу гэдэг асуудлыг нь саяхан Улсын Их Хурал шийдсэн гэж ингэж ойлгож байгаа. 

Д.Дэмбэрэл: - Баярлалаа. Н.Ганбямба гишүүн асуултаа тавъя. 
Н.Ганбямба: - Баярлалаа. Энэ салбарын онцлог нь Монголд зах зээлд байгаа ганцхан зүй ёсны монополь үнэ шүү дээ. Байгалийн монополь үнэ гэж ярьдаг. Төвийн эрчим хүчний систем бол өрсөлдөгч байхгүй монополь үнэ учраас бусад зохицуулах зөвлөлүүдээс нь арай өөр. Өөрөөр хэлэх юм бол бусад өргөн хэрэглээний бараа, үйлчилгээнүүд өрсөлдөгчтэй учраас зах зээлийнхээ үнээр явчихдаг. Энэ бол ганцхан зүй ёсны монополь үнэ. 
Тэгэхээр зарим улсууд чөлөөлнө гээд мангар мангар саналууд зөндөө л гарч байсан шүү дээ. М.Энхсайханы Засгийн газрын үед суурь үнийг чөлөөлнө гээд, энийг чөлөөлснөөс болоод аймшигтай том ажилгүйдэл ядуурлын том шугам бий болсон. Одоо болтол энэ чинь гэсээгүй байгаа шүү дээ. Тэгэхээр энэ зүй ёсны монополь үнээр хамаагүй оролдож болдоггүй зүйл. Энийг бол зүгээр төр зохицуулж явдаг л үнэ шүү дээ. Өрсөлдөгч байхгүй учраас. 
Тэгэхээр энэ зохицуулах зөвлөл бол төрийн зохицуулалтын нэг хэлбэр гэж би ойлгоод байгаа юм. Төрийн зохицуулалтын нэг хэлбэр. Өөрөөр хэлэх юм бол тэр захиргааны олон зардлуудыг нь багасгаж байдаг, ийм зохицуулалтуудыг төрөөс хийх нэг хэлбэр нь энэ зохицуулах зөвлөл. Эднийх бол зохицуулагчдын зөвлөл билүү өөр томъёоллоор орж ирсэн байгаа шүү дээ. Зохицуулагчдын зөвлөл ч билүү. Тэгэхээр би байнгын хорооноос асуух гэж байна л даа. Нөгөө зохицуулах зөвлөлүүдтэй адилхан тоглоомын дүрмүүдийнх нь зарчим нь нийцэж байгаа юм уу? Яаж үзсэн юм. Зүгээр зүй ёсны монополь үнэ гэдгээр арай өөр ямар зарчим эдний дээр тоглоомын дүрэмд байх ёстой юм. Ийм судалж үзсэн юм байна уу гэж. 
Нөгөөтэйгүүр энэ эрчим хүчний салбарыг аль дээр хувьчлах ёстой юм. Ганцхан хувьчилж болохгүй дотор ганцхан дамжуулах л байгаа. Бусад нь бүгдээрээ хувьчилж болно. Энэ станцуудыг хувьчлах ёстой байсан. Тэгэх юм бол нөгөө шахааны бизнес нь арилах ёстой. Шахааны бизнесээс болоод энэ үнийг нь өсгөнө гээд байдаг юм шүү дээ. Өөрөөр хэлэх юм бол зүй ёсны монополь үнэ дээр нэг киловаттыг нэг төгрөгөөр нэмэхэд л шатлал дундын баланс дээр энд хоолоо идэж байгаа айлын лапшаны үнэд нөлөөлдөг л байхгүй юу. Гурилын үнэд. Тэр үйлдвэрүүдийн чинь өртөг, зардал дотор чинь энэний үнэ очдог байхгүй юу. Тийм учраас эдийн засгийн ойлголтоор шатлал дундын баланс гэдгээр бүх юмны үйлчилгээ, бүх юмны үнэд нөлөөлдөг үнэ бол энэ зүй ёсны монополь үнэ, энэ гэрлийн үнэ шүү. Зарим улсууд бол 1 киловатт нь арван хэдэн төгрөгөөр нэмээ л биз гэж. Үгүй шүү дээ. Тэрийг чинь төр зохицуулах ёстой юм. Яг бүр зайлшгүй энэ салбар нь унах гээд байвал төсвийн мөнгөөр зохицуулалтыг нь хийж өгөх ёстой юм. Төрийн зохицуулалт гэж энийг хэлээд байгаа юм. Зүй ёсны монополь үнэ дээр төрийн зохицуулалт байх ёстой. 
Энэ цахилгаан станцууд чинь хувьчлагдсан байсан бол юу гэж шахааны бизнес явах юм бэ. Хувийн эзэнтэй болоод авах юм бол тэнд чинь тийм шал хэрэггүй шахааны бизнес авахгүй шүү дээ. Тийм трубин тэдэн доллараар гээд л нөгөө манай О.Чулуунбат гишүүн ярьж байгаа биз дээ. Нэг оростой Москва орохдоо цуг ярьж явсан. Би танайд шахааны бизнес хийдэг. Миний трубиныг очсон үед нь нөгөө станц нь өөрийнх нь ажиллаж байгаагаа эвдчихдэг гэж хэлсэн тухай манай Их Хурлын гишүүн яриад сууж байсан шүү дээ. Бүр баримттай. Тэр онгоцон дотор олон цаг ярьж явсан юм шиг байгаа юм. Энэ замбараагүй байдлыг арилгах юм бол зүгээр хувийн хэвшилд нь өгсөн бол энэ асуудал байхгүй байсан. Энэ станцуудыг шахааны бизнесээр дарамтлахгүй байсан. Тийм учраас одоо энэ зохицуулалтын хууль дээр хамгийн гол нь бусад зохицуулах зөвлөлөөс юугаараа өөр байгаа юм. Энэ тоглоомын дүрмийнх нь зарчмууд нь адилхан байх юм уу. Эсвэл зүй ёсны монополь гэдгээр эдний дээр өөр дүрэм ажиллах юм уу гэдгийг л бид нар энэ хуулиар баталж өгөх ёстой юм. Зохицуулж өгөх ёстой юм шүү. За баярлалаа. 
Д.Дэмбэрэл: - Гишүүд үгээ хэллээ. Асуултаа асуулаа. Одоо горимоороо санал хураалт явуулна. Санал хураах үед саналын томъёолол дээр ярих юм байвал гишүүд ярьж болно. 
За зарчмын зөрүүтэй саналуудаар санал хураалт явуулна. Эрчим хүчний тухай хуульд нэмэлт, өөрчлөлт оруулах тухай хуулийн төслийн талаар Эдийн засгийн байнгын хорооноос гаргасан зарчмын зөрүүтэй саналууд байна. 
Байнгын хороогоор дэмжигдсэн саналуудыг хураалгая. 

Хуулийн төслийн “зохицуулах зөвлөл” гэснийг “зохицуулах Хороо” гэж өөрчлөх саналыг Улсын Их Хурлын гишүүн А.Тлейхан, Б.Батбаяр, Д.Дамба-Очир, Ц.Цэнгэл гишүүд гаргасныг Байнгын хороо дэмжсэн сайна. Зөвлөлийг хороо болгоё гэсэн саналыг хураалгаж байна. 

Энэ санал хураалт хүчингүй. Дахиад. Сая гишүүд анхааралтай санал өгсөн үү. 
За 41 гишүүн санал хураалтад оролцож, 18 гишүүн зөвшөөрч, 23 гишүүн татгалзаж 56.1 хувийн саналаар энэ саналыг хүлээж авах боломжгүй гэж үзлээ. 

Гишүүд анхааралтай байя. Энэ гишүүд анхааралтайгаар саналаа өгсөн юм байна. 

Хоёр. Хуулийн төслийн 1 дүгээр зүйл, Эрчим хүчний тухай хуулийн 9 дүгээр зүйлд Эрчим хүчний зохицуулах газрын бүрэн эрхэд дараах агуулгатай заалт нэмэх:  “хэрэглэгчид ирэх ачааллыг зохистой хэмжээнд хөнгөлөх зорилгоор тусгай зөвшөөрөл эзэмшигчдэд эрчим хүчний үнэ тарифын алдагдалтай холбоотой татаасыг улсын төсвөөс олгох асуудлыг Засгийн газарт тавих” гэсэн саналыг дээрх нэр бүхий гишүүд гаргаж Байнгын хороогоор дэмжүүлсэн байна. Дэмжье гэсэн санал хураалт явуулъя. Гишүүд анхааралтай байя. 

Хэдэн гишүүн сууж байна  аа. Тэр өглөө орж ирээд ирцэнд орчихоод байж байгаа хүмүүсийн ирц байж байх ёстой шүү. Дуртай цагтаа ирцгүйдүүлж болохгүй. За хангалттай ирц байна даа. Хэн энэ картаа сугалаад байна. За зүйтэй. Ирц хангагдсан байна. 
Эцсийнхээ хэлэлцүүлэгт тэр гуравны хоёроороо Байнгын хороон дээрээ яриад дахиад аваад ирээрэй. Анхны хэлэлцүүлэг явж байна. А.Тлейхан гишүүн, Р.Гончигдорж гишүүн. Тэр саяны саналаа Байнгын хороон дээр эцсийн хэлэлцүүлэгт дахиж. Үнэхээр хороо байгуулах ёстой байсан юм бол тэрийгээ дахиж ярих боломж чинь байж байгаа. Маргаад байх юм байхгүй. Наад ирцийг, хэн ирц бүрдүүлээд байгаа юм бэ. Ач холбогдол байхгүй шүү дээ. Энэ дээр тайлбар хэрэггүй. Сая гишүүд анхааралтайгаар саналаа өгсөн гэж олон гишүүд ингэсэн шүү дээ. 
Дорноговь аймгийн Замын-Үүд сумын төсвийн байгууллагын санхүү, бүртгэлийн албан хаагчид Я.Батсуурь гишүүний урилгаар Улсын Их Хурлын чуулганы үйл ажиллагаатай танилцаж байна. Ажилтнуудад ажлын амжилт, сайхан сайхныг хүсэн ерөөе. 
Мөн Хэнтий аймгийн Баянмөнх сумын иргэдийн төлөөлөл Б.Бат-Эрдэнэ гишүүний урилгаар Улсын Их Хурлын чуулганы үйл ажиллагаатай танилцаж байна. Иргэдэд ажлын амжилт сайн сайхныг хүсье. 
Санал хураалт явуулъя. Би хоёр дахь саналын томъёоллыг та бүхэнд уншсан байгаа. Энэ одоо хэн энийг таслаад байна. Энэ ирцийг. За зүйтэй. Сайд суудалдаа суучихъя. Ирцэнд орчихъё. 
Хоёр дахь санал саналын томъёоллыг уншсан. Байнгын хорооны саналыг дэмжье гэсэн саналаар санал хураалт явуулж байна. 
39 гишүүн санал хураалтад оролцож, 27 гишүүн зөвшөөрч, 69.2 хувийн саналаар энэ санал дэмжигдлээ. 

(11:35-12:10) Ц.Алтан-Од 
3. Хуулийн төслөөс дараахь агуулгатай 1-р зүйлийн 4 дэх хэсгийг хасах: 6.1.31.Эрчим хүчний үнэ тарифын өөрчлөлтөөс үүсэх санхүүгийн эх үүсвэрийн талаархи саналаа холбогдох хуулийн дагуу санхүү, эдийн засгийн асуудал эрхэлсэн төрийн захиргааны төв байгууллагад оруулах гэж А.Тлейхан, Ц.Батбаяр, Д.Дамба-Очир, Ц.Цэнгэл гишүүд санал гаргасныг Байнгын хороо дэмжсэн байна. Байнгын хорооны саналаар дэмжье гэсэн санал хураалт явуулъя.

Санал хураалтад 39 гишүүн оролцож, 31 гишүүн зөвшөөрч, 79.5 хувийн саналаар санал дэмжигдлээ.

4. Төслийн 1 дүгээр зүйлийн 6.8 дугаар зүйлийн 21 дэх хэсгийн дараа “Ажлын албаны дүрмийг Эрчим хүчний зохицуулах хороо батална” гэж нэмэх саналыг гишүүд гаргасан байна, Байнгын хороо дэмжсэн байна. Дэмжье. Энэ хороо гэж явж байгаа, зөвлөлөөр явах уу, хороогоор явах уу гэдгээ бас энэ томъёолол дээрээ 3 дахь хэлэлцүүлгийн үед гишүүд ээ, Байнгын хороо оруулаад ирье.  

Д.Зоригт дарга, Эдийн засгийн байнгын хороон дээр энийгээ ярихдаа 3 дахь хэлэлцүүлгийн үед энэ хороо зөвлөлийнхөө асуудлыг. Одоо хороо гээд хураагдлаа, түрүүнд хороо нь хасагдчихсан явж байгаа. Энэ зөрчлийг арилгана.
Санал хураалтад 39 гишүүн оролцож, 27 гишүүн зөвшөөрч, 69.2 хувийн саналаар энэ санал дэмжигдлээ.

Гишүүд горимын санал гаргаад дахиж хураая гэсэн горимын санал гараад явбал яваг. Бас нэг саналын дүн гарчихаад байгаа юм. Энэний эцэст энэ саналуудыг хураалгаад дуусчихъя.

5. Төслийн 1 дүгээр зүйл,  хуулийн 6 дугаар зүйлд эрчим хүчний асуудал эрхэлсэн төрийн захиргааны төв байгууллагын бүрэн эрхэд: “халаалтын улирал эхлэх, дуусах огноог тогтоох” гэж нэмэх саналыг дээрх гишүүд гаргаж, Байнгын хороо дэмжсэн байна. Дэмжье.

 Санал хураалтад 40 гишүүн оролцож, 31 гишүүн зөвшөөрч, 77.5 хувийн саналаар энэ санал дэмжигдлээ.

6. Хуулийн 9.1-д дараах агуулгатай заалт нэмэх: “9.1.14. эрчим хүчний зохицуулалттай үйлчилгээний хөлсний хэмжээг батлах;
“9.1.15. Зохицуулах хорооны төсвийг батлах, ажлын тайлан, төсвийн гүйцэтгэлийг  тусгай зөвшөөрөл эзэмшигчдэд  тайлагнах.” гэсэн саналыг дээрх гишүүд гаргаж, Байнгын хороо дэмжсэн байна. Дэмжье.

Санал хураалтад 40 гишүүн оролцож, 31 гишүүн зөвшөөрч, 77.5 хувийн саналаар энэ санал дэмжигдлээ.

7. Эрчим хүчний тухай хуулийн  “8.7.”зохицуулах газар” нь зохицуулалтын үйлчилгээний хөлсний хэмжээ, төсвөө Засгийн газраар батлуулж, ажлын тайлан, төсвийн гүйцэтгэлийг түүнд жил бүр тайлагнана.” гэсэн заалтыг хүчингүй болгох саналыг дээрх гишүүд гаргаж, Байнгын хороо дэмжсэн байна. Дэмжье.

Санал хураалтад 40 гишүүн оролцож, 31 гишүүн зөвшөөрч, 77.5 хувийн саналаар энэ санал дэмжигдлээ.

8. Төслийн 3.1.8. “цахилгаан түгээх сүлжээ” гэж эх үүсвэрээс шууд холбогдсон болон цахилгаан дамжуулах сүлжээний дэд станцаас хангагч эсхүл хэрэглэгчийн тоног төхөөрөмж хүртэлх шугам, дэд станцыг; гэж өөрчлөн найруулсныг хасах саналыг дээрх гишүүд гаргаж, Байнгын хороо дэмжсэн байна. Дэмжье.

Санал хураалтад 41 гишүүн оролцож, 33 гишүүн зөвшөөрч, 80.5 хувийн саналаар энэ санал дэмжигдлээ.

9. Төслийн  1 дүгээр зүйлийн 2 дахь хэсэг болон төслөөс 9.1.131, 10.2, 25.1.5-аас: “зах зээлийн дүрэм” гэснийг хасах саналыг дээрх гишүүд гаргаж, Байнгын хороо дэмжсэн байна. Дэмжье.

Санал хураалтад 41 гишүүн оролцож, 23 гишүүн зөвшөөрч, 56.1 хувийн саналаар энэ санал дэмжигдлээ.

10. Төслийн 3 дугаар зүйлийн 1 дэх хэсгээс  “3.1.14. “дулаан түгээх сүлжээ” гэж дулаан хуваарилах төв,түүнээс хэрэглэгчийн тоног төхөөрөмж болон хангагч хүртэлх” гэснийг хасч хуулийн заалтыг хэвээр үлдээх гэсэн саналыг дээрх гишүүд гаргаж, Байнгын хороо дэмжсэн байна. Дэмжье.

Санал хураалтад 40 гишүүн оролцож, 28 гишүүн зөвшөөрч, 70.0 хувийн саналаар энэ санал дэмжигдлээ.

11. Хуулийн 3 дугаар зүйлийн 6 дахь хэсэг, хуулийн 11.2-ыг дараах байдлаар өөрчлөх: “Аймаг, нийслэлийн зохицуулах зөвлөл нь нийт гурван гишүүний бүрэлдэхүүнтэй байна. Гурван гишүүний нэг нь орон тооны байна. Зохицуулах зөвлөлийн ажиллах журам, түүний гишүүнийг томилох журмыг Зохицуулах Хороо  тогтооно.” гэсэн саналыг дээрх гишүүд гаргаж, Байнгын хороо дэмжсэн байна. Дэмжье. Цөөнх байгаа юм байна.
Санал хураалтад 40 гишүүн оролцож, 28 гишүүн зөвшөөрч, 70.0 хувийн саналаар энэ санал дэмжигдлээ.

С.Бямбацогт гишүүн.

С.Бямбацогт: - Өнөөдөр төрийн албанд 2008 онд 110 мянга орчим хүн ажиллаж байсан, одоо 220 мянга болсон байна, бараг 2 дахин нэмэгдсэн гэсэн тоо гарч байгаа. Тэгэхээр энэ дээр цааш цаашдаа бүтцийг бас нэлээн анхааралтай ажиллах ёстой гэдэг үүднээс энэ санал дээр цөөнх болсон юм. Гэхдээ манай энэ Эрчим хүчний зохицуулах зөвлөл бол харьцангуй нэлээн сайн ажиллаж байгаа байгууллага гэж ойлгож байгаа. Яагаад ингэж ойлгож байгаа вэ гэхээр бидний байнга ярьдаг бүсийн нэмэгдэл гэж ярьдаг. Өөрөөр хэлбэл, үнийн зөрүү ялгавартай, орлого багатай, зардал өндөртэй байдаг байдлыг яг эрчим хүчний үнэ тарифан дээр зохицуулж чадаж байгаа юм. Өнөөдөр манай эрчим хүчтэй адилхан Монгол Улсын хэмжээнд Улаанбаатарт, Дорнодод, Ховдод яг адилхан үнэтэй эрчим хүч байхгүй байгаа. Бензин өөр үнэтэй, гурил нь өөр үнэтэй, талх нь өөр үнэтэй, хувцас нь өөр үнэтэй бүгд. Тэгэхээр бид нарын бүсийн нэмэгдэл гэж ярьдаг хөөрхий тэр илүү зардал гаргадгийг нь адилхан болгох асуудлыг эрчим хүчин дээр шийдэж чадсан байгаа юм. Яг энэнтэйгээ адилхан дулааны үнэ тарифан дээр, цаашилбал, манай эрчим хүч, эрдэс баялгийн салбарын харьяанд байдаг энэ бензин шатахууны үнэ тарифан дээр Монгол Улсын хэмжээнд адилхан үнэтэй болгох ийм боломж бололцоог, эрчим хүчийг адилхан үнэтэй байлгаж чадаж байгаатай адилхан судлаачээ. Үзээчээ. Энийг оруулж ирээчээ. Татаас өгөх хэлбэрээр байдаг юмуу, татварын зохицуулах хэлбэрээр байдаг юмуу, яг эрчим хүчин дээр ямар хэлбэрүүдээр ингэж Монгол Улсын хэмжээнд айл өрх, албан байгууллага, Улаанбаатар хот, хөдөөгийн ялгаа байхгүйгээр адилхан үнэтэй байлгаж болж байна. Яг энэнтэй л адилхан тэр өргөн хэрэглээний бараа бүтээгдэхүүнүүдийг, бензин шатахууныг, дулааныг адилхан үнэтэй. Ялангуяа өөрсдийнхөө салбарын энэ асуудлыг бас ийм байлгах боломжийг судалж оруулж ирэээчээ гэж хэлэх гээд байгаа юм.

Тийм учраас энэ зохицуулах зөвлөл маань зөвхөн эрчим хүчний зохицуулах зөвлөл биш тэр чиг үүрэгт нь дулаан, еще цаашлаад бензин шатахууны асуудлыг оруулаад өгчихье. Хэрвээ тэгэх юм бол эрчим хүчийг ийм адилхан үнэтэй байлгаж, зохицуулж чадаж байгаатай адилхан тэр бензин шатахууныг бас адилхан үнэтэй байлгах боломжийг бас бүрдүүлж өгч чадах юм биш байгаа гэдэг  үүднээс эрчим хүчний зохицуулах зөвлөлд бензин шатахууны асуудлыг зохицуулдаг тийм бодлогын асуудлыг, чиг үүргийг нэмж оруулъя гэсэн ийм саналтай байгаа юм. Энийг дараагийн хэлэлцүүлгийн явцад судалж үзээчээ гэдгийг ажлын хэсгийнхэнд санал болгомоор байна. 


Анхаарал тавьсанд баярлалаа.

Д.Дэмбэрэл: - Д.Зоригт дарга, Байнгын хороо юу гэж үзсэн юм. Орон тооны асуудал дээр яригдаад байсан юмуу?

Д.Зоригт: - Гурван гишүүн орон нутагт байна. Аймаг, нийслэлийн зохицуулах зөвлөл, түүний нэг нь орон тооны байна гэдэг дээр Байнгын хороон дээр нэлээн ярьсан. Шүүмжлэлүүд ч гарч байсан. Ингээд төрөөс цалинждаг хүмүүсийн тоо нэг хууль, нэг хуулийн нэмэлтийн өөрчлөлтөөр л нэмэгдээд байна гэсэн шүүмжлэл гарч байсан. Энд бас холбогдох ажлын хэсгийн зүгээс тайлбар өгч санал хурааж, энэ санал олонхийн дэмжлэгийг авсан байгаа.

Д.Дэмбэрэл: - А.Тлейхан гишүүн илтгэгч, ажлын хэсэг.

А.Тлейхан: - Орон нутгийн зохицуулах зөвлөл гэж бий л дээ. Аймаг болгонд байдаг. Ялангуяа төвлөрсөн системд холбогдоогүй аймгууд дээр бүгдээрэнд нь байгаа. Энэ бол одоогийн байдлаар орон тооны бус 3 хүн ажиллаж байгаа. Голдуу аймгийн Засаг даргын орлогч л ахалдаг, мэргэжлийн бус хүмүүс хавсран ажилладаг юм. Энэ байдлаасаа болж өнөөдөр орон нутгийн, ялангуяа дулааны эрчим хүчний үнэ янз бүр байгаа. Зарим газар нь боломжийн, зарим газар нь хэт давуугаар тогтоочихсон. Тийм учраас цаашдаа энэ 3 хүний нэгийг нь мэргэжлийн хүн тавья, орон тооны хүн болгоё, энэ нь төв ба зохицуулах газартайгаа холбогдоод мэргэжлийн удирдлагаар хангая гэдэг утгаас нь энийг хийсэн  хэрэг. Энэ орон тоо өнөөдөр нэмэгдлээ гэхэд 15 хүн л нэмэгдэх юм байна лээ. 15 хэсэг дээр. Дорнод, юу гэдэг юм Дархан, Эрдэнэтэд байхгүй л дээ. Яагаад гэхээр төвийн системд холбогдсон учраас. 15 хүний асуудал байгаа юм. Энэ бол төсвөөс мөнгө авахгүй. Зохицуулалтын үнэ тарифаас хуримтлагдсан хөрөнгөнөөс цалинжиж зардал нь гарч явах юм байна лээ. Тийм учраас энэ цаашид эрчим хүчний салбар биеэ дааж, зах зээлийн харилцаанд орох, ер нь үнэ тарифыг нэгдсэн бодлогоор хангахад чухал ач холбогдолтой гэдэг үүднээс нь бид ажлын хэсэг сонсож, энийгээ орон тооны болгох нь зүйтэй юм байна гэж олонхийн санал хүлээж байгаа хэрэг. Энүүгээрээ байх нь зүйтэй гэдэг байр суурьтай байгаа юм. Энэ бол манай салбарын яам, бусад хүмүүс явсан. 

Ер нь цаашдаа ч гэсэн сая С.Бямбацогт хэлж байна л даа. Ер нь нийт ганцхан эрчим хүч биш, цаашдаа нийтлэг таваар, бензин, бусад зүйлүүд ч гэсэн нэгдсэн үнэ тарифтай болгож бүс бүсээр нь зохицуулах ёстой гэдэг байр суурь бол юу юм. Гэхдээ энэ бензиний зохицуулалтыг эрчим хүчний зохицуулалттай холбох нь одоохондоо боломжгүй л дээ. Энийг тусдаа биеэ даасан байдлаар явах ёстой гэж үзэж байгаа.

Д.Дэмбэрэл: - Эцсийн хэлэлцүүлгийн үед энэ юмаа, орон тооны хүн байх уу, үгүй юу. Наад хоёр нь ч бол байх юм шиг байна. Гурван санаа яваад байгаа юм, 3 гишүүний бүрэлдэхүүнтэй гэдэг дээр асуудал байхгүй байгаа юм байна гэж ойлголоо. Зөвлөл дээр асуудал алга. Зөвлөлийн дүрэмд зарим нэг зүйлийг оруулахаар харин гишүүний тодотгож хэлээд байгаа зүйлийг протоколыг нь дараа зөвлөлийн дүрмээ батлах газруудад өгч болно. Орон тооны асуудлаа дахиж нэг яривал яриад, эцсийн хэлэлцүүлгийн үед энэ асуудал, асуудал алгаа, үгүй бол асуудалтай гэдгээ илтгэчихээрэй. Санал хураачихсан шүү дээ.

Нэгдүгээр санал бол хорооны тухай асуудал л яваад байгаа. Хороогоо дахиад нэг санал хураавал хурааж болох юм. Гэхдээ ярьж байгаад. Энэ ойлголцоод явж байгаа шүү дээ.

12. Хуулийн 3.1.22-ыг дараах байдлаар өөрчлөх: “3.1.22. “тариф” гэж үйлдвэрлэгчийн үнэ, диспетчерийн зохицуулалтын болон дамжуулах, түгээх, хангах үйлчилгээний төлбөр, импортын цахилгааны үнэ, хэрэглэгчийн эрчим хүчний үнэ,  эсхүл эдгээрийн аль нэгийг багтаан Зохицуулах хорооноос баталж нийтэлсэн үнийг; ” гэсэн саналыг дээрх гишүүд гаргаж, Байнгын хороо дэмжсэн байна. Дэмжье.

Санал хураалтад 41 гишүүн оролцож, 31 гишүүн зөвшөөрч, 75.6 хувийн саналаар энэ санал дэмжигдлээ.
Найруулгын болон хуулийн техникийн холбогдолтой саналууд байна. Эхний хороо гэдэг асуудал бол энд хэд хэдэн удаа гарч байгаа юм. Тэр хороон дээр гишүүд яалаа гэнээ? Тлейхан гишүүн. Тэр санал бол хүчинтэй байгаа. Одоо энэ дээрээ ямар санал байна?

А.Тлейхан: - Эрчим хүчний газрын нэрийн асуудал дээр бид нар нэлээн судалгаа хийлгэсэн. Засгийн газраас орж ирэхдээ зөвлөл болгоё гэсэн нэртэй орж ирсэн. Дэлхийн 120-иод оронд зохицуулах байгууллага ажилладаг юм байна лээ. Тэдгээрээс бид Их  Хурлын дэргэдэх судалгааны төвөөр судалгаа хийлгэсэн. 62 орны зохицуулах байгууллагын бүтэц, бүрэлдэхүүн, нэр томъёон дээр судалгаа хийсэн. Ингэхэд тэр 62 байгууллагаас 30 байгууллага нь зохицуулах хороо гэж нэртэй байдаг юм байна лээ. 21 байгууллага нь зохицуулах газар гэж нэртэй байдаг юм байна лээ. Ганцхан газар зөвлөл гэж нэртэй байна. Агентлаг гээд 8 байна, алба гэж 1 байдаг юм байна. Тэгээд бид ярьж байгаад хороо гэдэг нь зүйтэй юм байна. Яагаад гэвэл хуучин зохицуулах газар байсан, зөвхөн 3 зохицуулагч байсан юм, Засгийн газраас томилсон. Одоо бол 5 хүний бүрэлдэхүүнтэй болж байгаа. Хэрэглэгчдийн эрх ашгийн нийгэмлэг, Худалдаа, аж үйлдвэрийн танхимын төлөөлөл орж ирж байгаа учраас энийг хороо гэх нь зохимжтой. Өнөөдөр зохицуулах үйл ажиллагаа явуулж байгаа Монголд 2, 3 байгууллага байна. Санхүүгийн  зохицуулах  хороо нэртэй байна. Холбооны зохицуулах  хороо байна. Тэдэнтэй адилхан хороо байх нь зүйтэй гэж үзэж бид нар ажлын хэсэг дүгнээд Засгийн газартай ярилцаад энийгээ хороо болго, зөвлөл гэдгийг хороо болгоё гэсэн нэртэй л орж ирсэн  хэрэг. Тэрнээс энд ямар нэгэн байгууллага нэмж байгаа юм алга, орон тоо нэмж байгаа юм алга. Ганцхан зөвлөл гэдэг нэрийг зохицуулах хороо болгоё гэсэн томъёоллоор орж ирсэн юм. Сая гишүүд анхаарал хандуулаагүй байж байгаад саналаа дутуу өгчих шиг боллоо. Тийм учраас дахин санал хураалгаж өгөөчээ гэж ийм горимын санал гаргаж байна.

Д.Дэмбэрэл: - Су.Батболд гишүүн.

Су.Батболд: - Бид нар ер нь нэр дээр нэлээн анхаарал өгөх ёстой юм. Би бодохдоо ийм адилхан үүрэг гүйцэтгэдэг байгууллагууд ийм бүтцүүд ихэвчлэн зөв л нэртэй байгаа байхгүй юу. Гадаадад яаж нэрлэдэг байх нь хамаа байхгүй. Бид нар Монгол Улсын хэмжээнд энэ төрийн байгууллагуудыг аваад үзэх юм бол бид нар Сонгуулийн ерөнхий хороо ч гэдэг юмуу, Статистикийн хороо гээд үндэсний хэмжээнд нэлээн төрийн чиг үүрэг, тодорхой үүрэг гүйцэтгэж байгаа энэ байгууллагуудыг хороо гэж нэрлэж байгаа шүү дээ. Хороо гэдэг бол маш томруулж байна гэсэн үг шүү дээ. Би тийм учраас хуучин зөвлөлөөрөө л байж байх хэрэгтэй шүү дээ. Энэнтэй адилхан үүрэг гүйцэтгэдэг ийм орон тооны бус зохицуулах зөвлөлүүд бүгдээрээ зөвлөл нэртэй байгаа. Эрчим хүчнийхийг зөвлөл болгох ямар ч хэрэг байхгүй. Манайхан ерөөсөө бүх юм хэрэг эрхлэх газар, бүх юм хороо, болдог бол бүх юм яам гэсэн нэртэй болох гээд байгаа байхгүй юу. Тийм байж болохгүй шүү дээ. Энэ чинь бас нэрэнд их учир байх учиртай. Тийм учраас би энэ зөвлөлөөрөө байх ёстой, бусад ижил үүрэгтэй байгууллагууд яг ийм хэмжээндээ байх ёстой, тэгэхгүй бол нэг нь ингээд нэг хуулийн өөрчлөлтөөр өөр нэртэй болдог, дагаад бүгдээрээ тийм болдог байж болохгүй шүү дээ.

Д.Дэмбэрэл: - Д.Зоригт дарга, энэ ер нь эцсийн хэлэлцүүлэгт дахиж ярьж ирвэл яасан юм бэ? за тэгье. Ерөөсөө эцсийн хэлэлцүүлэгтээ хороо, зөвлөлөө сайтар яриад тэгээд Байнгын хороо дахиад саналаа оруулаад ирэг. Тэгээд шийдчихье.

Найруулгын болон хуулийн техникийн холбогдолтой саналууд байна.

Эрдэнэт үйлдвэр ХХК-ын Баяжуулах фабрикийн ажилтнууд, ажилчид Улсын Их Хурлын гишүүн Д.Дамба-Очирын урилгаар Улсын Их Хурлын чуулганы үйл ажиллагаатай танилцаж байна. Ажилчдад ажлын амжилт, сайн сайхныг хүсч байна. 

1. Төслийн 1 дүгээр зүйл, хуулийн 1.1.3-т “түлш”-ний тодорхойлолтод байгаа “битум” гэснийг “мазут” гэж өөрчлөх. 

2. Төслийн 3 дугаар зүйлийн 3 дахь хэсгийг “8.2. Зохицуулах хороог орон тооны гурав, орон тооны бус хоёр, нийт таван гишүүний бүрэлдэхүүнтэй зохицуулагчид удирдана.” гэж найруулах. 

3. Төслийн 3 дугаар зүйлийн 3 дахь хэсгийг дараах байдлаар өөрчлөн найруулах: “8.3. Эрчим хүчний Зохицуулах хорооны дарга, орон тооны хоёр зохицуулагчийг эрчим хүчний асуудал эрхэлсэн Засгийн газрын гишүүний, орон тооны бус хоёр зохицуулагчийг Худалдаа, аж үйлдвэрийн танхим, Хэрэглэгчдийн эрх ашгийг хамгаалах нийгэмлэгийн саналыг тус тус үндэслэн Ерөнхий сайд анхны томилгоог  2.4.6 жилээр, цаашид 3 жилийн хугацаагаар тус тус томилно.”

4. Төслийн 1 дүгээр зүйлийн 9.3, 9.4, 9.5 дахь хэсгийн дугаарыг 9.1.16, 9.1.17, 9.1.18 болгож тус тус өөрчлөх.

5. Төслийн 1 дүгээр зүйлийн 5 дахь хэсгийн 8 дугаар зүйлийн 21 дэх хэсэг,  дугаарлалт нь буруу учир дугаарыг 8.9. гэж өөрчлөх;
6. Төслийн 3 дугаар зүйлийг бүхэлд нь дараах байдлаар өөрчлөн найруулахаар төсөлд өөрчлөлт оруулах: 
“3 дугаар зүйл. Хуулийн нэр томъёо
3.1. Энэ хуульд хэрэглэсэн дараахь нэр томъёог дор дурдсан утгаар  ойлгоно:
3.1.1.“эрчим хүч” гэж эрчим хүчний нөөц, түүнийг ашиглан хэрэглэгчийн хэрэгцээнд зориулан үйлдвэрлэсэн цахилгаан, дулааныг;
3.1.2. “эрчим хүчний нөөц” гэж цахилгаан, дулаан  үйлдвэрлэх зориулалтаар ашиглаж болох бүх төрлийн түлш, сэргээгдэх болон бусад эх үүсвэрийг; 
“3.1.3. “түлш” гэж цахилгаан, дулаан үйлдвэрлэхэд ашиглагдах бүх төрлийн нүүрс, занар, битум, газрын тос, уран ба төмөрийн хүдэр, тэдгээрийн дагавар бүтээгдэхүүн болон баяжмал, байгаль дээр оршиж байгаа биомасс, бусад органик материалууд, хийн түлшийг;
3.1.4. “эрчим хүчний эх үүсвэр”  гэж  эрчим хүчний нөөцийг ашиглан  хэрэглэгчийн хэрэгцээнд зориулж  цахилгаан,  дулаан үйлдвэрлэж байгаа байгууламжийг.
3.1.5 ”нэгдсэн сүлжээ” гэж хоёр буюу түүнээс дээш аймгийн төвийг хамран цахилгаан хангамжийн үйлчилгээ үзүүлж байгаа хоорондоо холбогдсон эх үүсвэр, дамжуулах, түгээх сүлжээг; 
3.1.6. ”нэгдсэн сүлжээний дүрэм” гэж нэгдсэн сүлжээний бүрэлдэхүүн хэсгүүдийн техникийн үйл ажиллагааг зохицуулсан хэм хэмжээг; 

3.1.7. “цахилгаан дамжуулах сүлжээ” гэж цахилгаан дамжуулах зориулалт бүхий 110 кв, түүнээс дээш хүчдэлийн шугам, дэд станц, түүнчлэн энэ сүлжээнд холбогдсон,  эсхүл техник, технологийн хувьд энэ сүлжээнд хамрагдах шаардлагатай  бусад хүчдэлийн шугам, дэд станцыг;
3.1.8. “цахилгаан түгээх сүлжээ” гэж эх үүсвэрээс шууд холбогдсон болон цахилгаан дамжуулах сүлжээний дэд станцаас хангагч эсхүл хэрэглэгчийн тоног төхөөрөмж хүртэлх шугам, дэд станцыг;
3.1.9. “эрчим хүчний барилга байгууламж” гэж эрчим хүчний эх үүсвэр, дамжуулах, түгээх шугам, дэд станц болон технологийн зориулалттай бусад байгууламжийг;
3.1.10. ”эрчим хүчний барилга байгууламж барих” гэж эрчим хүчний эх үүсвэр, дамжуулах, түгээх шугам, дэд станцыг барьж байгуулах, технологийн үндсэн тоноглолд техникийн шинэчлэл хийх, сэргээн засварлах, өргөтгөх үйл ажиллагааг эрх бүхий байгууллагаар гүйцэтгүүлэхийг;
3.1.11. “төвлөрсөн дулаан хангамж” гэж дулаан, цахилгааныг хослон үйлдвэрлэдэг болон дулааныг дангаар үйлдвэрлэдэг эх үүсвэрээс диспетчерийн зохицуулалттайгаар эсхүл төв суурин газрын нийт хэрэглээний 50 хувиас дээш хэсгийг шугам сүлжээгээр хангах үйл ажиллагааг: 
3.1.12. “төвлөрсөн  дулаан  хангамжийн дүрэм” гэж төвлөрсөн  дулаан  хангамжийн бүрэлдэхүүн хэсгүүдийн техникийн үйл ажиллагааг зохицуулсан хэм хэмжээг;
3.1.13. “дулаан дамжуулах  сүлжээ”  гэж  эрчим хүчний эх  үүсвэрээс дулаан хуваарилах  төв хүртэлх дулааны  шугам,  тоног  төхөөрөмжийг; 
3.1.14. “дулаан түгээх сүлжээ” гэж дулаан хуваарилах төв, түүнээс хэрэглэгчийн тоног төхөөрөмж болон хангагч хүртэлх;” 
3.1.15. “халаалтын  улирал“ гэж барилга,  байгууламжийг   дулаанаар хангах шаардлагатай, хүний  ажиллаж  амьдрах  таатай нөхцөлийг бүрдүүлэх зорилгоор олон  жилийн  цаг  агаарын дундаж  үзүүлэлтэд  тулгуурлан тогтоосон хугацааг;
3.1.16. “эрчим хүчээр хангагч” гэж эрчим хүчний зохицуулалттай, эсхүл  зохицуулалтгүй хангалт эрхлэх тусгай зөвшөөрөл бүхий хуулийн этгээдийг;
3.1.17. ”эрчим хүчний зохицуулалттай хангалт” гэж энэ хуулийн 8 дугаар зүйлд заасан эрчим хүчний зохицуулах хорооноос /цаашид “Зохицуулах хороо” гэх/ баталж нийтлэсэн тариф /цаашид “зохицуулалттай тариф” гэх/-аар хэрэглэгчид эрчим хүч худалдахыг(
3.1.18. ”эрчим хүчний зохицуулалтгүй хангалт” гэж гэрээний үнээр хэрэглэгчид эрчим хүч худалдахыг;
3.1.19. “хэрэглэгч” гэж  эрчим хүчээр хангах гэрээнд эрчим хүчийг худалдан  авах  эрхтэйгээр оролцож  байгаа иргэн, хуулийн  этгээдийг;
3.1.20. “хэрэглэгчийн зэрэглэл” гэж эрчим хүчээр хангах гэрээний нөхцөл болон эрчим хүчний хэрэглээний хэмжээ, хугацаанаас хамааруулан хэрэглэгчийг ангилахыг(
3.1.21. “аж ахуйн харилцааны дүрэм” гэж хангагч, хэрэглэгчийн хоорондын гэрээний нөхцөл, шаардлага, үйлчилгээний  түвшин, чанар,  төлбөрийн нөхцөлийг тусгасан хэм хэмжээ болон тусгай зөвшөөрөл эзэмшигчдийн харилцааг зохицуулсан хэм хэмжээг;
3.1.22. “тариф” гэж үйлдвэрлэгчийн үнэ, диспетчерийн зохицуулалтын болон дамжуулах, түгээх, хангах үйлчилгээний төлбөр, импортын цахилгааны үнэ, хэрэглэгчийн эрчим хүчний үнэ, эсхүл эдгээрийн аль нэгийг багтаан Зохицуулах хорооноос баталж нийтэлсэн үнийг;
3.1.23. “цөмийн эрчим хүчний нөөц” гэж эрчим хүч үйлдвэрлэх зорилгоор цөмийн эрчим хүчний эх үүсвэрт ашиглаж болох цөмийн түлшийг;

3.1.24. “цөмийн эрчим хүч” гэж цөмийн эрчим хүчний нөөцийг ашиглан хэрэглэгчийн хэрэгцээнд зориулан үйлдвэрлэсэн цахилгаан, дулааныг;

3.1.25. “цөмийн эрчим хүчний эх үүсвэр” гэж цөмийн эрчим хүчний нөөцийг ашиглан хэрэглэгчийн хэрэгцээнд зориулж цахилгаан, дулаан үйлдвэрлэж байгаа байгууламжийг.

3.1.26. ”диспетчерийн зохицуулалт” гэж диспетчерийн зохицуулалт хийх тусгай зөвшөөрөл эзэмшигчээс цахилгаан, дулааны үйлдвэрлэл, хэрэглээг тэнцвэржүүлэн нэгдсэн сүлжээний өдөр тутмын шуурхай үйл ажиллагааг төлөвлөх, удирдан зохицуулахыг;  
3.1.27. “индексжүүлэлт” гэж хэрэглэгчдэд худалдах эрчим хүчний үнэ тарифыг эрчим хүч үйлдвэрлэх, дамжуулах, түгээх, хангах зардлын үндсэн хүчин зүйлсийн бодит өөрчлөлтөөс хамааруулан тооцож зохицуулахыг;
3.1.28. “аюулгүйн нөөц” гэж гэнэтийн болон байгалийн  давагдашгүй хүчин зүйлийн хохирлыг сулруулах, эрчим хүчний үйлдвэрлэл, хэрэглээний аюулгүй байдлыг хангах зорилгоор зайлшгүй шаардлагатай нөөцлөх түлш, шатах тослох материал, тоног төхөөрөмжийг;
3.1.29. “зах зээлийн дүрэм” гэж нэгдсэн сүлжээний арилжааны үйл ажиллагааг зохицуулах эрх зүйн хэм хэмжээг;
3.1.30. “хэрэглэгчийн ангилал” гэж хэрэглээний шинж чанар, эрчим хүчээр хангах зардал зэргийг үндэслэн хэрэглэгчийн тарифыг тогтоох зорилгоор хэрэглэгчийг ангилахыг.” гэж өөрчлөн найруулахыг гишүүд санал гаргаж, Байнгын хороо дэмжсэн байна.

Найруулгын эдгээр саналыг дэмжье гэсэн санал хураалтыг явуулъя. Байнгын хорооны саналаар дэмжье.

Санал хураалтад 41 гишүүн оролцож, 30 гишүүн зөвшөөрч, 73.2 хувийн саналаар найруулгын шинжтэй дээрх саналууд дэмжигдлээ.

Санал хураалтыг явуулж дуусгалаа. 

Эцсийн  хэлэлцүүлэгт бэлтгүүлэхээр Эрчим хүчний тухай хуульд нэмэлт, өөрчлөлт оруулах тухай хуулийн төслийг Эдийн засгийн байнгын хороонд шилжүүлье. Хорооны тухай асуудлаа эцсийн хэлэлцүүлгийн үед шийдвэрлэе.

Хоёр. Авлигын эсрэг хуульд нэмэлт, өөрчлөлт оруулах тухай хуулийн төсөл (анхны хэлэлцүүлэг)
Дараачийн асуудалд оръё. Хоёр.Авлигын эсрэг хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулъя.

Хууль зүйн байнгын хорооны санал, дүгнэлтийг Улсын Их Хурлын гишүүн Р.Гончигдорж танилцуулна. Р.Гончигдорж гишүүнийг индэрт урьж байна.

Р.Гончигдорж: - Улсын Их Хурлын дарга, эрхэм гишүүд ээ,

Монгол Улсын Их Хурлын гишүүн Х.Тэмүүжин нарын 9 гишүүнээс Улсын Их Хуралд өргөн мэдүүлсэн нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийн төсөлтэй холбогдуулан боловсруулсан Авлигын эсрэг хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хууль зүйн байнгын хороо 2011 оны 6 сарын 21, мөн оны 10-р сарын 25, 11-р сарын 8-ны өдрүүдийн хуралдаанаараа тус тус хэлэлцлээ. 

Хууль зүйн байнгын хороо хуралдаанаа дээрх хуулийн төсөлтэй холбогдуулж олон нийтийн зөвлөл нь авлигын нөхцөл байдал, авлигын эсрэг хууль тогтоомжийн хэрэгжилтийн талаар зөвлөмж өгөх эрх хэмжээг  хэрэгжүүлэх үүднээс Авлигатай тэмцэх газрын гүйцэтгэх ажил болон хэрэг бүртгэлт, мөрдөн байцаалтын ажиллагаа явуулахаас бусад үйл ажиллагаанд хяналт тавих эрхийг  хуулийн төсөлд тусгах, албан тушаалтан 6 сарын албан тушаалын цалин хөлс, орлогоос илүү хөрөнгө орлогыг хууль ёсны дагуу олсон болохыгоо үндэслэлтэй тайлбарлаж чадахгүй тохиолдолд үндэслэлгүйгээр хөрөнгөжих гэж үзэн холбогдох хариуцлагыг хүлээлгэх, авлигын эсрэг хууль тогтоомжийг зөрчсөн этгээдэд эрүүгийн хариуцлага хүлээлгэхгүйгээр бол албан тушаал бууруулах, хэрэв албан тушаалыг бууруулах боломжгүй албан тушаал бол албан тушаалын цалингийн хэмжээг 3 сар хүртэл хугацаагаар 30 хувиар бууруулах, авлигалын зөрчилтэй нөхцөлд гарсан шийдвэр байгаа бол түүнийг хүчингүй болгох, шүүгч хууль бусаар олсон эд хөрөнгийг хураах буюу давуу эрхийг хүчингүй болгох зэрэг хариуцлагын зохицуулалтуудыг хуулийн төсөлд тусгах, мөн нийтийн алба гэсэн нэр томъёог ард түмэндээ үйлчилгээ үзүүлэх алба гэж ойлгож, хэрэглэж, хэвших, эсхүл төрийн болон түүнтэй адилтгах албан тушаал гэсэн утгаар өөрчлөх нь зүйтэй гэж үзсэн.

Түүнчлэн дээрх асуудалтай холбогдуулж Улсын Их Хурлын гишүүн З.Энхболд авлигын хэргээр гэдэг нь салаа утгаар ойлгогдож байгаа тул төслийн 19.5 дахь хэсгийн авлигын хэргээр гэснийг авлига, албан тушаалын хэргээр гэж өөрчлөх саналыг дэмжих боломжгүй, мөн хөрөнгө орлогын мэдүүлгийг бүртгэх, хадгалах байгууллага, албан тушаалтны тоог нэмэгдүүлж, олон болгох нь үүрэг хариуцлага, хяналтыг сулруулах эрсдэлтэй тул тус төслөөс хөрөнгө орлогын мэдүүлгийг бүртгэх, хадгалах гэснийг өөрчлөн найруулж байгаа 11-р зүйлийг хасах саналыг гаргасныг хуралдаанд оролцсон гишүүдийн олонхи нь дэмжээгүй тул дээрх асуудлаар тус тус цөөнх болсон байна.

Байнгын хорооны хуралдаанаар Авлигын эсрэг хуульд нэмэлт, өөрчлөлт оруулах тухай хуулийн төслийн анхны хэлэлцүүлэгтэй холбогдуулж ажлын хэсэг болон гишүүдээс гаргасан саналын томъёоллыг нэг бүрчлэн хэлэлцэн, санал хураалт явуулж, олонхийн санал авсан, аваагүйгээр нь бүлэглэн нэгдсэн хуралдаанд танилцуулахаар та бүхэнд тараасан болно.

Улсын Их Хурлын эрхэм гишүүд ээ,

Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийн төсөлтэй холбогдуулан боловсруулсан Авлигын эсрэг хуульд нэмэлт, өөрчлөлт оруулах тухай хуулийн төслийн талаархи Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. 

Анхаарал тавьсанд баярлалаа.

Д.Дэмбэрэл: - Р.Гончигдорж гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Су.Батболд гишүүн.

Су.Батболд: - Энэ чинь хууль дагалдаж гарч байгаа шүү дээ. Эхний хууль нь их л маргаантай явж байгаа даа. Өнөөдөр энийг хэлэлцэх юмуу, яах юм. Би эхний хуулийг дагаж зайлшгүй ярилцах шаардлагатай гэж бодож байгаа. Яагаад гэвэл ажлын хэсэг дээр бодож байсан зүйлүүд Их Хурлын санал хураалтаар их өөр болчихсон учраас би дахиж ярилцах учиртай гэж бодож байгаа. Тэгэхээр би энэ дагалдаж гарах хуулийг нь би тэрнийг ярьсны дараа ярьсан зүйтэй юм болов уу гэж бодож байна. Байнгын хороо юу гэж үзэж байгаа юм?

Д.Дэмбэрэл: - Илтгэгч хариулъя. Р.Гончигдорж гишүүн.

Р.Гончигдорж: - Байнгын хороо энэ хуулийг дагалдаж гарч байгаа хуулийг бас харьцангуй зэрэгцүүлэн  хэлэлцэж, нарийвчлан хэлэлцэх нь зүйтэй гэсэн энэ шийдлийнхээ дагуу хэлэлцэж байгаа юм. Тийм учраас энэ мэдээж хэрэг анхны үндсэн оруулж ирж байгаа хууль нь батлагдсан тэр үед энэ маань эцэслэж батлагдаж, эцэслэн батлагдахдаа таны ярьсан сая дарааллыг гарцаагүй баримталж хэлэлцэгдэнэ гэсэн ийм байр суурь, асуудал явж байгаа.

Д.Дэмбэрэл: - С.Бямбацогт гишүүн асуултаа тавья.

С.Бямбацогт: - Энэ хуулийн төслийн 19.5-д шалгагдаж, сахилгын болон захиргааны хариуцлага хүлээж байсан хүний тус газрын удирдах болон гүйцэтгэх албанд томилохыг хориглоно гэсэн томъёолол орсон байгаа юм л даа. Хуучин томъёолол нь ял шийтгүүлж байгаагүй, төрийн албанд ажиллаж байхдаа ёс зүйн дүрэм зөрчиж, сахилгын шийтгэл хүлээж байгаагүй хүнийг томилно гэсэн хуучин байж байгаа, одоо байж байгаа. Тэгэхээр нэмэгдээд орж байгаа нь шалгагдаж байсан гээд орчихоор энэний цаана бас хүмүүсийг хэлмэгдүүлдэг, албан тушаал ахих дэвших юу гэдэг юм, тэр талд нь нэлээн хаалт болсон заалт болчих юм биш байгаа. Шалгахаа хүрэхээр хэнийг ч бид нар яаж ч шалгаж болдог шүү дээ. Ямар ч байдлаар зохиомлоор хэрэг үүсгээд янз янзын байдлаар. Тийм болохоор бид нар шалгагдаж байсан гэж заавал оруулаад тэр хууль, төсөл санаачлагчид ямар зорилготой, ямар шалтгаантай юм бэ? Үнэхээр гэм буруутайг бол шүүх тогтоодог. Шүүх тогтоосны дараа гэм буруутай гэж тогтоогдсон бол тэр хүн дээр асуудал үүсч болно. Бусдаар шалгах, шалгагдах, зохиомлоор хэрэг үүсгэх гэж оролдох, ирээдүйд замд нь саад болох тийм янз янзын зорилгууд байдаг шүү дээ,  ний нуугүй бас. Тийм байдлаар асуудал үүссэн, бие биендээ тээг тавьсан юмыг бид нар заавал ингэж хуульчлах шаардлагатай юм болов уу, энэ яагаад ямар үндэслэлээр оруулж ирж байгаа юм бэ, нэгэнтээ шалгагдаад гэм буруутай нь тогтоогдсон бол тэр хүн тухайн албан тушаал дээр ажиллахгүй байх ёстой байх. Тэгэхгүй зүгээр л  жижигхэн юмаар хаа хамаагүй юмаар холбоод, шалгаад, тэгэнгүүтээ шалгагдаж байсан учраас энэ хүнийг энэ албан тушаал дээр томилох нь зохимжгүй байна, тохиромжгүй байна, хуулинд ийм зүйл заалт байгаа учраас гэдэг байдлаар л явах гээд байна л даа, энийг нэг хариулж өгөөчээ, яагаад энэ үг үсгийг оруулж байгаа юм бол?

Д.Дэмбэрэл: - Багануур ХХК-ний уул уурхайн 1-р хэсгийн 24 хүний бүрэлдэхүүнтэй төлөөлөгчид Улсын Их Хурлын гишүүн Ж.Энхбаярын урилгаар чуулганы үйл ажиллагаатай танилцаж байна, мөн Улсын Их Хурлын гишүүн Ж.Сүхбаатар, Д.Хаянхярваа нарын урилгаар Дархан-Уул аймгийн Шарын гол сумаас иргэд чуулганы үйл ажиллагаатай танилцаж байна. Иргэдэд ажлын амжилт, сайн сайхныг хүсч байна. 

Чуулганы хуралдаанд хэлэлцэж байгаа асуудлаар Авлигатай тэмцэх газрын дарга Н.Ганболд, Хяналт шалгалт, дүн шинжилгээний хэлтсийн дарга Ж.Батсайхан, Улсын Ерөнхий прокурорын газрын ял эдлүүлэх ажиллагаанд тавих хяналт хариуцсан улсын ерөнхий прокурорын туслах, хууль цаазын итгэмжит зөвлөх Г.Эрдэнэбат, Цагдаагийн ерөнхий газрын Хуулийн хэлтсийн дарга, дэд хурандаа Г.Ганбаатар нар оролцож байна.

Р.Гончигдорж илтгэгч хариулъя.

Р.Гончигдорж: - Энэ хуулийг хэлэлцэж байгаатай холбогдуулж бас Авлигатай тэмцэх газраас саналыг нь ирүүлнэ үү гээд саналыг нь авсан. Энэ санал дотор бас саяны С.Бямбацогт гишүүний заалттай холбоотой асуудлаар саналаа ирүүлсэн байгаа. Гэхдээ энд жижигхэн ялгааг нь хэлчихье гэж бодож байгаа юм. Энэ хуулийн төсөл дотор авлига, албан тушаалын хэргээр шалгагдаж, сахилгын, захиргааны, эрүүгийн хариуцлага хүлээж байсан гэж. Шалгагдаж гэдэг тэр өөрөө салангид биш юм уг нь. Энэ хуулийнхаа төсөлд ч гэсэн. Шалгагдаад сахилгын, захиргааны, эрүүгийн хариуцлага хүлээж байсан этгээд гэж. Зүгээр нэг шалгагдсан, дараа нь ямар нэгэн сахилгын, эрүүгийн хариуцлага хүлээгээгүй хүний тухай энд ярихгүй л дээ. Тэгвэл яг таны хэлж байгаагаар үнэхээр хашилтанд хэлэх юм бол хэлмэгдүүллийн шинжтэй хар толбыг тэр хүнд үүсгэж байгаа юм. Тийм агуулга бас анхны төсөл дээр ч байхгүй. 

Энэ Авлигатай тэмцэх газраас ирүүлсэн саналд уулаасаа хуулийнхаа заалтанд Авлигатай тэмцэх газрын албан  хаагч нь ял шийтгүүлж байгаагүй, төрийн байгууллагад ажиллаж байхдаа ёс зүйн дүрэм зөрчиж, сахилгын шийтгэл хүлээж байгаагүй, дээд боловсролын бакалавраас доошгүй зэрэгтэй, тухайн ажлын талаар мэдлэг ур чадварын шаардлага хангасан Монгол Улсын иргэн байна гэсэн ийм 19.1-ийн заалт. Мөн 21.2-т Авлигатай тэмцэх газрын дарга, дэд дарга нарт нэр дэвшигч энэ хуулийн 19.1-д зааснаас гадна дараахь шаардлага хангасан байна гэж шаардлагуудыг нь яасан байгаа юм. Тийм учраас энэ бол уулаасаа хуулин дотроо байсан зүйл учраас ингэж нэмэлт оруулах шаардлагагүй юм гэсэн ийм саналыг ирүүлсэн. 

Үүнтэй холбогдуулаад бас үргэлжлүүлчихье гэж бодож байна. Мөн энэ төслийн 2-р зүйлийн 3 дахь заалт болох 13-р зүйлийн 13.9-д хөрөнгө орлогын мэдүүлгийг бүртгэх, хяналт тавих үүргээ биелүүлээгүй, эсвэл холбогдох материалыг энэ хуулийг 11.2-т заасан хугацаанд ирүүлээгүй албан тушаалтныг түүний томилсон буюу удирдах албан тушаалтан, албан тушаалын цалингийн хэмжээг 3 сар хүртэлх хугацаагаар 30 хувиар бууруулах уг зөрчлийг удаа дараа гаргасан бол албан тушаал бууруулах сахилгын шийтгэлийг оногдуулна гэснийг бас найруулгын шинжтэйг нь энд эсвэл шүүх гэж албан тушаалтан болон эсвэл шүүх гэж ингэж шүүх гэдэг үгийг нэмэх нь зүйтэй юмаа гэсэн бас ийм найруулгын санал орж ирсэн. Энэ хоёр саналыг бид нар дараагийн хэлэлцүүлэг дээрээ бас Байнгын хороон дээрээ ярилцъя гэсэн ийм байр суурьтай байгаагаа бас С.Бямбацогт гишүүний асуултанд хариулах далимдаа хэлчихье гэж бодож байна.

Д.Дэмбэрэл: - С.Бямбацогт гишүүн тодруулъя.

С.Бямбацогт: - Шалгагдаж, сахилгын, захиргааны хариуцлага хүлээж байсан хүнийг гээд тэгээд явж байгаа юм л даа. Тэгэхээр эд нар дээр бид нар нэлээн анхаармаар байгаа байхгүй юу. Бид нар хуулийг яаж ч янз бүрээр тайлбарлаж болдог. Захиргааны хариуцлага хүлээх гээд ярьж байгаа. Одоо тамхи татдаг хүн, тамхи татах хориотой газар тамхи татаад 20 мянган төгрөгөөр торгуулчихсан бол яах юм, машин барьдаг хүн, хувийнхаа машиныг барьж явж байгаад дүрэм, гэрэл дохио зөрчөөд үнэмлэхээ цоолуулчихсан, хураалгачихсан бол яах вэ. Ингэхээр захиргааны хариуцлага гэдэгт чинь тэр хариуцлагууд ч ордог биз дээ. Тэгэхээр тийм хариуцлагаас шалтаглаад, хэн ч, хэзээ ч гай хэлж ирдэггүй,  хийсч ирдэг гэж ярьдаг шүү дээ. Хэнд ч юу ч тохиолдож болно, алдаа гарч болно. Тэгтэл тэрүүгээр нь дөрөөлөөд хүнийг цааш цаашдаа карьер өсөх боломжийг нь хааж өгч байгаа нь бас хэр зохимжтой юм бэ, энийг бас анхаармаар байгаа байхгүй юу. 

Д.Дэмбэрэл: - Х.Тэмүүжин гишүүн, хариулт өгье.

Х.Тэмүүжин: - 19.1 дээр эрүүгийн хэрэг, ял шийтгэл авч байсан гээд харин яг С.Бямбацогт гишүүний хэлснээр их өргөн байгаад байгаа юм. Санаатай болон санамсаргүй гээд янз бүрийн бүх хэрэгт ямар нэгэн байдлаар хариуцлага хүлээж байсан хүн бол Авлигатай тэмцэх газар томилогдохгүй гэсэн тийм 19.1 дээр заалт байгаа юм. Энэ заалттай холбогдуулаад 19.5-ыг уг нь өөрчлөх гэж оруулсан боловч өргөн барихдаа техникийн алдаа хийгээд 19.1-ийгээ 1 дээрээ өргөн барилгүй, 19.5 гэдэг шинэ зүйл барьчихсан учраас давхардчихаад байгаа юм. Тэгээд Авлигатай тэмцэх газраас энэ хоёр давхцаж байгаа учраас 19.5-ыгаа татна уу гэсэн санал ирсэн учраас бид нар нээлттэй үлдээж байгаа юм.

Яг С.Бямбацогт гишүүний хэлдгээр ийм өргөн хэмжээний хэлмэгдэлт үүсгэхгүйн тулд энэ өргөн барьсан заалтан дээр юу байсан бэ гэхээр авлигын хэргээр шалгагдаж гэж зөвхөн гэмт хэргийг нь зааж өгч байгаа юм. Тэрнээс бусад мэдээжийн хэрэг юу гэдэг юм хүн амины гэдэг юмуу, санаатай гэмт хэргүүд нь бусад хуулиараа төрийн албан хаагчид дээр хязгаарлагдчихаж байгаа юм. Сонирхлын болон нөгөө хуулиудаараа. Энэ дээрээ бол тэр дээр нь нэмээд авлигын хэргээр шалгагдаж байсан бол гэдгийг онцолсон байдлаар тавиад магадгүй болгоомжгүйгээр авто аваарын хэрэг гаргасан бол энэ нь өөрөө энэ авлигын хэрэг гэдэг рүүгээ орохгүй учраас гээд хүн дээрээ хөнгөлөлт өгч байгаа юм. 

Өргөн баригдсан юун дээр шалгагдаж гэдгийн ард таслал байхгүй. Шалгагдаад сахилгын захиргааны, эрүүгийн гээд хариуцлага хүлээж байсан бол гэдэг шалгагдаж гэдэг нь процессийн санкц нь болохоор сахилгын захиргааны эрүүгийн гэсэн гурван санкцийн тухай заасан байгаа юм. 19.1 өөрөө Авлигатай тэмцэх газарт ямар хүндрэл учруулаад байгаа вэ гэхээр энийг бид нар энэ удаа засч чадахгүй юмаа гэхэд дараа засахаас өөр аргагүй болчихож байгаа юм. Авлигатай тэмцэх газрын албан хаагч гээд ерөнхий хуулиар бүгдэд нь хамруулчихсан чинь жолооч хүртэл дээд боловсролтой байхыг шаардаж байгаа. Үйлчлэгч, цэвэрлэгээ зохион байгуулалт хариуцдаг тэр ажилтнууд нь хүртэл ийм өндөр хэмжээний шаардлага хангах болчихоод байгаа юм. Тэгэхээр хөдөлмөрийн гэрээгээр ажилладаг,  хүмүүс биш удирдах болон гүйцэтгэх ажил хийдэг гэдэг яг энэ 19.5 дээр бид нарын өргөн барьсан энэ заалтын агуулгаар энэ өндөр шаардлага орохгүй бол хэт хавтгайрсан шаардлага болчихоод байна гэдэг шүүмжлэлийг бас дагуулаад байгаа юм.

Одоогоор бол яг хуулийн техникийнхээ хувьд 19.5 гээд өргөн барьчихсан учраас 19.1 рүүгээ очиж өөрчлөлт хийж чадахгүй учраас энэ удаадаа энэ хэлэлцүүлгийн явцад магадгүй энэ заалт давтагдаж магадгүй. Тэгэхдээ ямар нэгэн байдлаар дараа нь Авлигын эсрэг хуульд дахиад нэг сайжирч орохдоо 19.1 гэдгээрээ бас шинэчлэлт орохоос өөр аргагүй юм байна гэж харагдаж байгаа юм.

Д.Дэмбэрэл: - З.Энхболд гишүүн асуултаа тавья.

З.Энхболд: - Би Байнгын хороон дээр хоёр газар цөөнх болсон, тэр үедээ тэрнийгээ ярья. Одоо би ерөнхий юм асуугаадахъя. Хууль зүйн байнгын хорооны хурал дээр би Авлигатай тэмцэх газрын шинэ удирдлагуудаас албан ёсоор бичгээр санал ав гэсэн. Та нар санал өгөх үүрэгтэй байгаа хуулиар. Бичгээр санал өгсөн үү, өгсөн бол гишүүдэд яагаад тараахгүй байна вэ? гэдэг ийм нэг процедурын асуулт байна.

Хоёрдугаарт, ерөөсөө энэ орсон, та нар энд байгаа учраас орж байгаа өөрчлөлтийг та нар ерөнхийд нь юу гэж үзэж байгаа юм, тэр заалт нь болж байна, энэ заалт нь болохгүй байна, энэ заалт нь ажил сайжрахад хэрэгтэй, эсвэл энэ одоо хэрэггүй юм, эсвэл энэ томъёолол нь ч болохгүй юмаа гэдэг юмуу протоколд үлдэхээр ойлгомжтой яриад өг.

Гуравдугаарт, би хөрөнгө орлогын мэдүүлгийг өөрчлөхийн эсрэг байгаа юм. Одоогийн зохицуулалтаараа хяналт тавих бүрэн бололцоотой байгаа. Одоо та нар өөрөөсөө зайлуулж, Их Хурлын гишүүдийнхийг Улсын Их Хурлын Ёс зүйн хороо руу өгөх гээд байна шүү дээ. Тэртээ тэргүй энэ улсууд бид нар хөрөнгө орлогын мэдүүлгээ буруу бөглөчихсөн байхад ажлаас нь халж чадахгүй учраас Их Хурал энэ галаа өөр дээрээ ав, бид нарт хамаагүй гэдэг ийм өөрчлөлт явах гээд байгаа байхгүй юу. Би бол хуучин бүгдээрэнд нь хяналт тавьдаг хуучин заалтыг нь зөв гэж бодож байгаа юм. Энэ нэг ерөнхийд нь нэг хэлчих, хөрөнгө орлогын мэдүүлэг дээр ямар байр суурьтайгаа хэлчих, тэгээд албан ёсоор санал өгсөн үү гэдгийгээ нэг  хэлээд өг гэж бодож байна.

Бид нар саяны С.Бямбацогт гишүүний юунд их олон гараад байна. Супер байгууллага, супер цалинтай, супер албан хаагчид авлаа гэж ийм хууль анхнаасаа бодож гаргасан юм шиг байгаа юм. Тэгээд үр дүн нь юу болсон гэхээр бүгдээрээ мэдэж байгаа шүү дээ, Transparency international авлигын индексээр манайх танай байгууллагыг байгуулагдахаас өмнө сайн байсан, байгуулагдсанаас хойш муужирсан байгаа шүү дээ. Тэгээд жил болгон 7, 8 тэрбум төгрөг зарцуулаад байдаг, өндөр цалинтай хүмүүс ажиллуулаад байдаг. Шинэ дарга ажлаа аваад харж л байгаа байх л даа. Үр дүн яагаад ингэж муу байна вэ? Тэрнийг Улсын Их Хурал дүгнээгүй, тэрнийг дэлхий даяар авлигын индексийг тодорхойлдог төрийн бус байгууллага дүгнэж байгаа шүү дээ. Тэгэхээр би энэ ажилтанд нь супер шаардлага тавих хэрэг байна уу, ердийн төрийн албан хаагчид тавьдаг шаардлагаа тавья гэж л яриад байгаа юм.

Х.Тэмүүжин гишүүнтэй санал нэг байгаа юм, жолооч, тогооч хоёрт нь хүртэл ийм шаардлага тавиад ирэхээр энэ бол утгагүй гэдэг нь харагдаж байгаа шүү дээ. Яг тэр ажлаа гардаж хийдэг мөрдөн байцаагч эд нартаа бол болж байгаа шаардлага л даа. Иймэрхүү зүйлүүдэд хариулт өгөөч, тэрний дараа би саналаа хэлнэ.

Д.Дэмбэрэл: - Санал байхгүй шүү. Н.Ганболд дарга

Н.Ганболд: - Манайх Хууль зүйн байнгын хороонд сүүлийн байдлаар санал өгөөгүй байгаа. Цаг хугацааны хувьд өгч амжаагүй байна. Энэ хуулийн төсөл дээр анхнаас нь манай байгууллагаас ажлын хэсэгт хэлтсийн дарга ороод ажиллаад явж байгаа. Ажлын  хэсэг дээр орсон саналууд ярилцагдаад Хууль зүйн байнгын хороо, бусад үе шатууд дээр хасагдсан, нэмэгдсэн асуудлууд байгаа юм байна лээ.

Д.Дэмбэрэл: - Р.Гончигдорж гишүүн хариулъя.

Р.Гончигдорж: - Түрүүнд Байнгын хороон дээр ярьж байгаад шинэ удирдлагууд томилогдлоо. Тийм учраас өнөөдөр Энхболд гишүүний цөөнх болсон гол асуудал бол хөрөнгө орлогын мэдүүлгийг тараан байрлуулах гэж томъёолъё доо. Энэ асуудал дээр цөөнх болсон юм. Энүүгээр Авлигатай тэмцэх газар өөрийнхөө саналыг ирүүлнэ гэж хүлээж байгаа. Тийм учраас хуулийн дараагийн  хэлэлцүүлэг дээр Авлигатай тэмцэх газраас ирсэн саналыг бас харгалзаад энэ хэлэлцүүлэг үргэлжлүүлэхдээ, ялангуяа 11-р зүйлтэй холбоотой асуудлыг. Одоо бол саналаа боловсруулж, санал дээрээ судалгаа хийж байгаа гэсэн тийм хариултыг ойлго. Тийм учраас бид нар санал хураалтаа хойшлуулаад, тэгээд дараагийнхаа хэлэлцүүлэг рүүгээ татаж авч явах боломжтой гэсэн ийм байр суурьтай байгаа юм.

Д.Дэмбэрэл: - Эцсийн хэлэлцүүлгээс өмнө Авлигатай тэмцэх газрын саналыг аваад шаардлагатай бол Байнгын хороо эцсийн  хэлэлцүүлгийн үед зайлшгүй өгч байгаа нэмэлт зүйл байвал оруулж ирж болох юм. Сая Гончигдорж гишүүний хэлснээр. Түрүүнд Авлигатай тэмцэх газрын санал гээд Тэмүүжин гишүүн яриад байдаг. Урьдчилан бас нэг санал ирчихсэн байгаа юмуу, хаашаа юм. Хоёр дахин санал авах гээд байгаа юмуу. Тэгээд Авлигатай тэмцэх газрын албан хаагчдаас энэ ажлын хэсэгт явж байгаа юм байна шүү дээ.

З.Энхболд гишүүн тодруулъя.

З.Энхболд: - Бүхэлд нь энэ өөрчлөлтийг юу гэж үзэж байгаа юм  гэж асуусан шүү дээ. Тэгэхээр өөрөө ажлын хэсэгт нь анхнаасаа манай хүмүүс байсан болж байна гэж хэлж байгаа юм байна тийм үү? Одоо ингээд батлаад гаргахад болно гэж үзэж байгаа юмуу, эсвэл хөрөнгө орлогын мэдүүлэг бол өнөөдөр санал хураагдахгүй юм байна. Саяны С.Бямбацогт гишүүний ярьдаг шалгагдаж, зөрчил гэдэг бол бас сайжрах юм шиг байна. Логикийн алдаа байгаа юм. Анх энэ хууль санаачилсан улсууд. Шалгагдаагүй бол яаж зөрчилд тооцогдох юм. Тэгэхээр шалгахгүйгээр зөрчилтэй гэж зарлаж болно гэдэг буруу ойлголт төрүүлээд байгаа учраас хууль өөрөө их ойлгомжтой гарах ёстой л доо. Тэгэхээр энэ алдаанууд засагдах байх.

Цаашид ер нь урд байгаагүй, үндэслэлгүйгээр хөрөнгөжих гээд шинэ ойлголт Эрүүгийн хуульд орно, дахиад. Хөрөнгө орлогын мэдүүлэг буруу мэдүүлсэн бол халах үндэслэл болно гэдэг байсан бол одоо бүр тодорхой болоод шууд халдаг юм руугаа орж байгаа шүү дээ. 

Д.Дэмбэрэл: - Н.Ганболд дарга

Н.Ганболд: - Төсөл дээр явж байгаа, саяны өөрийн чинь асуусан асуулт бол бид нар энэ дээр санал нэг байна. Албан хаагчийн хувьд сая зөрүүг нь ярьчихлаа, бусад албан хаагчтайгаа холилдохгүй зөрүүг нь гаргаад найруулаад өгвөл бид энэ дээр бас санал нэг байна.

Хөрөнгө орлогын мэдүүлгийн юман дээр би товчхон хариулчихъя. Бид түрүүчийн удирдлагын хэмжээнд оруулсан санал нь яг одоогийн үйлчилж байгаа хуульд энийг л 11.1.1 гэдэг дээр бид нар саналтай явсан. Миний одоогийн удирдлагын хэмжээнд энэ юугаараа байх ёстой болов уу гэж ойлгож байна. Өөрөөр хэлбэл, Авлигатай тэмцэх газар төрийн өндөр албан тушаалтны гэдгээрээ одоогийн үйлчилж байгаа хуулийн заалтаараа явбал яасан юм бэ гэсэн ийм бодолтой, байр суурьтай байна.

Д.Дэмбэрэл: - Л.Гүндалай гишүүн асуултаа тавья.

Л.Гүндалай: - Монгол Улсын авлигын индекс жилээс жилд ухраад яг өнөөдрийн байдлаар, Өдрийн сонин бусад сонин дээр яг өнөөдөр гарсан байна шүү дээ. 120-р байранд орчихжээ, Монгол Улс. Тэгэхээр энэ авлига гэдэг бол Монголд улам их цэцэглэж байгаа юм байна гэдгийг бид өөрсдөө ч яриад байгаа юм биш, дэлхийн хамгийн найдвартай судалгаа гаргадаг Transparency international жил болгон ганцхан энэ байгууллага л гаргадаг. Манайх чинь ингээд 2004 онд 185-д байсан бол одоо ухраад 99, 102, 116, 120-д орж байгаа. Тэгэхээр энэ авлигатай тэмцэх тал дээр бид ямар нэг хэмжээний дорвитой арга хэмжээ авахгүй бол олон улс даяар Монгол Улсын нэр хүнд, энэ авлига гэдэг чинь бас эдийн засгийн хөгжилд хүртэл их хэмжээгээр муугаар нөлөөлдөг гэж байгаа, ийм хэцүү байдалд Монгол Улс орчихоод байна.

Тэгэхээр миний асуух гээд байгаа зүйл бол авлига гэдэг хамгийн түрүүнд дээрээсээ эхэлдэг. Хамгийн том дарга нарт л хамгийн их авлига, хамгийн их эрх мэдэл, хамгийн их юманд орооцолдох боломж бололцоо нээгдэж байгаа. Тэрүүгээрээ энэ Монгол Улс олон улсын хэмжээнд сүүлийн байруудыг сүүлээсээ айрагдаад байгаа байх гэж би ойлгоод байна. Энэ хууль авлигатай тэмцэх хуульд нэмж орсноороо төрийн албанд насаараа ажиллаж байгаа гэж яриад байдаг хүмүүс байдаг шүү дээ. Би төрд зүтгээд байгаа гээд байдаг, чөмгөө  дундартал зүтгэлээ гээд байдаг. Тэгсэн мөртлөө маш их хэмжээгээр баяжаад байгаа тэр хүмүүс энэ  хуулийн дагуу ямар нэг байдлаар тэр хүмүүс орлого нь илрэх үү, энэ хуульд хамаарагдах уу, тэр хүмүүст хариуцлага тооцох уу?

Нөгөө талаар бас манай энэ томчууд маш их хөрөнгөтэй байна шүү дээ, насаараа төрийн алба хийсэн, өндөр албан тушаал хашсан хүмүүсийн хөрөнгийг тооцвол тэр нь яагаад ч өөрийнх нь авч байсан цалин, хийж байсан янз бүрийн юмтай нь ямар ч холбоогүйгээр хэдэн мянга, сая дахин их тийм хөрөнгөнүүд байна шүү дээ. Энэ эд нар дээр бас нэг судалгаа, шинжилгээ хийж гаргаж ирэх үү? Одоогийн байгаа энэ хөрөнгө орлогоо дандаа л нууж гаргаж байна шүү дээ, манайхан ер нь. Манай олигархиуд бол өөрсдийнхөө хөрөнгийг 100 дахин ч юмуу, 1000 дахин багасгаад өгчихсөн байна шүү дээ. Тэр нь ерөөсөө ил гардаггүй, харагддаггүй, мэдэгддэггүй, ийм л байгаад байна шүү дээ. Их Хуралд жишээлбэл, би бараг хамгийн баян нь болчих гээд байгаа шүү дээ. Ингээд бүгдийг нь байгаа юмаа биччихсэн чинь. Гэтэл надаас мянга, арван мянга дахин баян нөхдүүд л надаас бараг арав дахин, зуу дахин ядуу болоод гарчихаад байна шүү дээ.

Ингээд өөрийнхөө хөрөнгө орлогоо бүх юмаа нуугаад өөрөө тийш нь тийш нь шилжүүлээд хуулийн цоорхойг ашиглаад гараад явчихдаг юмуу, ингээд Авлигатай тэмцэх газраас толгойг нь илээд байгаад байдаг юмуу? Жишээлбэл, энэ хуулийн заалт байна шүү дээ, албан тушаалтанд 6 сарын албан тушаалын цалин хөлс, орлогоос илүү хөрөнгө орлогыг хууль ёсны дагуу олсон болохыгоо үндэслэлтэй тайлбарлаж чадахгүй бол үндэслэлгүй хөрөнгөжсөн гэж үзнэ гээд. Тэгэхээр цаашдаа жишээлбэл, энэ хуулийн заалтанд манай юу гэдэг юм том өндөр албан тушаалтнууд хэр зэрэг хамрагдах вэ? байнга л эд нар чинь байр байшин, машинаа шинэчилж байна шүү дээ. Тэр болгондоо хариуцлага тооцох уу?

Д.Дэмбэрэл: - Р.Гончигдорж гишүүн хариулъя.

Р.Гончигдорж: - Байнгын хорооны даргаас Авлигатай тэмцэх газар луу албан бичиг явсан байгаа, саналаа ирүүлнэ үү гээд. Тэгэхээр бид тэнд албан ёсоор албан бичгээр хариултаа энэ хооронд авчихна гэсэн байгаа. Сая жишээлбэл, хариулсан хариултууд бол албан ёсоор байр суурь болж бичгээр ирнэ гэсэн ийм ойлголттой байгаа.

Л.Гүндалай гишүүнийх дээр түрүүнд бид нар ярилаа даа. Албан тушаалтан 6 сарын албан тушаалын цалин хөлс орлогоос илүү хөрөнгө орлогыг хууль ёсны дагуу олсон болохыг үндэслэлтэй тайлбарлаж чадахгүй тохиолдолд үндэслэлгүйгээр хөрөнгөжих гэж холбогдох харилцааг энэ зохицуулж байгаа гэж. Тийм учраас таны хэлж байгаа асуудал, асуусан асуултын гол цөм дээр хариулахад энийг л товч хариулмаар байна.

Д.Дэмбэрэл: - Н.Ганбямба гишүүн асуултаа тавья.

Н.Ганбямба: - Энэ хуулийг эхнээс нь дэмжиж байгаа юм. Маш чухал хууль өргөн барьсан, хэлэлцүүлгийн шатанд ороод явж байна. Хамгийн гол нь энэ авлига, албан тушаалтны хэрэг авлига, хээл хахууль бол хамгийн гол Монгол Улсын хөгжихгүй байгаагийн үндсэн шалтгаан, баян ядуугийн ялгаа жил жил ихсээд байгаагийн үндсэн шалтгаан яг энэ дээр л байгаа юм. Хамгийн гол асуудлыг бид хөндөж эхэлчихээд явж байгаа. Тийм учраас энэ авлигын хууль яагаад өнөөдөр болтол үр дүнгээ өгөөгүй вэ гэдгийг энэ хэлэлцүүлгийн явц дунд бас нэлээн гарч ирж л байна. Сайхан шалтгаанууд нь гарч ирж байна. Би энэ Авлигатай тэмцэх газар байгуулагдсанаас хойш үр дүн өгөхгүй байгаагийн үндсэн шалтгааныг би эндээс гарах болов уу гэж бас их горьдож байгаа юм. Яагаад Авлигатай тэмцэх  хуулиар шалгах гэхээр дандаа жижигхэн албан тушаалтнууд цэцэрлэгийн эрхлэгч, сургуулийн комендат, дандаа тийм улсуудыг шалгасан байгаа юм. Багш нар, бүр их өндөр түвшинд нь сургуулийн захирлуудыг. Яг гол эзэд чинь  төрийн өндөр албан тушаал дээр байгаа авлигын үүр уурхай нь төрийн өндөр албан тушаалтнууд байгаа шүү дээ. Тэгэхээр яг тийшээгээ энэ хууль яаж үйлчилдэг болох вэ гэдгийг хэлэлцүүлгийн явц дунд Байнгын хороон дээр чамбайруулаад оруулаад ирээчээ гэдэг санал тавьсан юм.

Өөрөөр хэлбэл, ийм механизмуудыг суулгаж өгөх боломж байна уу гээд. Тэгэхээр яг нарийндаа Авлигатай тэмцэх газар маань энэ хуулиар ажиллах гэхээр дандаа жижиг албан тушаалтнууд таараад байдгийн үндсэн шалтгааныг бас эндээс гаргаж ирэх ёстой. Бид нар чинь ингээд шалгах гэхээр том албан тушаалтнууд ерөөсөө энэ Авлигатай тэмцэх хуулинд чинь орохгүй байгаагийн учир шалтгаан нь амьдрал дээр яг ийм юм байна гэдэг ийм санал уг нь эндээс гарах ёстой. Эндээс тийм санал байхгүй байгаа юмуу. Уг нь тэр хуучин ажиллаж байсан мөрдөн байцаагч нар яагаад заавал жижиг албан тушаалтнуудыг бид нар шалгаж ирсэн бэ гэдгийнхээ үндсэн шалтгааныг, тэд нар чинь хуульчид байгаа шүү дээ, бас хэлмээр юм. Ийм санал байна уу?

Нөгөөтэйгүүр энэ авлигал, хээл хахууль бол үндсэндээ Монгол Улсыг мөхөөх нь ээ. Одоо бүр дээд цэгтээ цэцэглэн хөгжиж байгаа зүйл. Сая Дэлхийн банкны жини коэффициентээр [Gini coefficient] дахиад баян, ядуугийн ялгаа бүр ихсээд гарчихсан байгаа. Баян ядуугийн ялгаа ихсэхийн хэмжээгээр авлига, хээл хахууль өсч, хөгжиж байна гэсэн үг. Албан тушаалыг бизнес болгож ашиглаж байгаа энэ аймшигтай тогтолцоо чинь Монгол Улсыг сөнөөх гээд байгаа юм, ерөөсөө хөгжүүлэхгүй байгаа юм. Одоо бол тэр боловсруулах салбар, үйлдвэр хамаа байхгүй, Монгол Улс хөгжих нь пад байхгүй, тийм олигархийн сүлжээ байгаа шүү дээ. Өөрсдийнх нь бизнес л илүү ашигтай байвал. Тэгээд бүлэглэлийн зохион байгуулалтанд орчихсон. 

Тэгэхээр бид нар гол үүр уурхай руу нь яаж орох вэ гэдэг л асуудал байна. Одоо ерөөсөө ямар л механизмуудыг ашиглавал энэ гол асуудлуудыг  хөндөж чадах бол? Одоо бол яах вэ дээ хуучин хуулиар, одоогийн хуулиар явах саналууд хүртэл энэ ард дуулдаж л байна. Одоогийн хууль чинь яагаад үр дүн өгөхгүй байгаа вэ гэдэгт л бид нар санаа зовоод байна шүү дээ. Тийм учраас авлигал, хээл хахуулийг жаахан ч гэсэн нимгэлэх, энэ тогтолцоог эвдэж унагаахын тулд ямар механизмууд хэрэгтэй вэ, одоо бид нар яг гол хуулин дээрээ явж байна. Энэ авлигалтай, Авлигын эсрэг хуульд тэр дундаа бид нийтийн болон хувийн ашиг сонирхлыг зохицуулах энэ чухал асуудлыг хөндөж байгаа учраас энэ гол механизмаа л бариад авах юм бол хэрэгжих тийм үндэс суурь нь тавигдах болов уу гэж бодоод байгаа юм. Одоогийн  хуулиуд үр дүнгээ өгөхгүй байна. Улам цэцэглэн хөгжөөд байна, төрөөс төрсөн тэрбумтангууд гэдэг чинь эндээс үүдэлтэй юм байгаа юм.

Тэгээд бид нар чинь жараахайнууд биш том акулууд, би түрүүнд хэлж байсан даа, цэнхэр акул гэдэг нь нөгөө махчин акулыг  хэлж байгаа юм. Хамгийн том тийм акулуудыг барьж авах тийм хуулийг л бид нар гаргаж чадах юм бол энэ авлигын эсрэг тогтолцоо бий болчихсон Солонгос эд нар чинь Ерөнхийлөгчдөө цаазаар авах ял оноодог, Ерөнхийлөгчөө буудан алах ял оноосон ийм орнууд чинь авлигын эсрэг тогтолцоо нь бүр цэвэр болчихсон орнууд байгаа юм. Тийм учраас бүр энэ том албан тушаал руу яаж энэ хуулийг үйлчилдэг болгох вэ гэдэгт хариу авах гээд чадахгүй байна л даа.

Д.Дэмбэрэл: - Р.Гончигдорж гишүүн.

Р.Гончигдорж: - Энэ хууль маань нийтийн албанд нийтийн болон хувийн сонирхлыг зохицуулах, зөрчлөөс урьдчилан сэргийлэх тухай хуулийг дагалдаж гарч байгаа юм. Ер нь авлигатай тэмцэх тухай асуудлын хамгийн гол амин сүнс нь бол авлигалаас урьдчилан сэргийлэх, авлигал гарах тэр эрсдэлийг бууруулах, эрсдэлийг арилгах, тэгээд гарсан тохиолдолд түүнийг нэн даруй илрүүлж үр дагаварыг арилгах гэсэн  ийм зүйл л дээ. Тийм учраас энэний хамгийн том дэвшил нь авлигатай тэмцэх үндсэн чиг үүрэг болох авлигыг гаргахгүй байх тэр чиглэлд, авлигал гарч болдог эрсдэлүүдийг бууруулах, эрсдэлүүд хаана үүсдэгийг онож хараалах, ийм л зүйл дээр бас нэлээн ийм урагш ахисан зүйл гэж ингэж ойлгож байгаа юм. Таны хэлээд байгаа тэр үүр уурхай гэж хэлээд байгаа тэр зүйлтэй би хувь гишүүнийхээ хувьд санал нийлдэггүй. Энэ маань нийгмийн сэтгэл зүйд маш сонин байдлыг үүсгэж, энэ нь эргээд өөрсдөө авлигыг хаацайлах тэр арга руу авлигыг өмгөөлөх юмуу, авлигыг хүлээн зөвшөөрөх тэр уур амьсгал бүрдүүлдэг учраас ялангуяа хууль тогтоогч бид нар тийм нэр томъёонуудаас их хөндий явмаар санагддаг юм. Харин энэ өндөр албан тушаал гэдэг бол авлигал үүсч болох эрсдэл бүхий тэр цэгүүд мөн.  Тэрнээс үүр уурхай нь биш. Энэ өөрөө эрсдэл бүхий учраас энэ бид нар яаж энэ сонирхлын зөрчлөөс ангид байлгах вэ гэдэг харилцааг зохицуулснаараа тэнд албан тушаал хашиж байгаа улсууд авлигын эрсдэлд өртөхгүй байх харилцаагаараа урагш том ахих энэ шинэ зүйл гэснийг би Байнгын хороон дээр санал нэгтэй ярьж, Байнгын хороон дээр энэ хуулийг  хэлэлцье гэж хүлээн зөвшөөрч авснаас эхлээд энэ зүйл гарч ирж байгаа юм.

Тэгээд таны хэлж байгаа тэр зүйл дээр түрүүнд Л.Гүндалай гишүүн  хэллээ. Тэр үндэслэлгүй хөрөнгөжсөн байх тухай асуудал, тэр дээр заавал үндэслэлээ хэлсэн, тайлбарласан байх энэ асуудал маш чухал зүйл нь. Энийг яаж хэрэгжүүлэх, яаж энэ механизм ажиллах вэ, энэ дээр эрх бүхий албан тушаалтнууд яаж хянамгай, цэх шулуун шударга, тэгээд мэдлэг чадварын өндөр түвшинд ажиллах вэ гэдэг асуудал дараагийн их чухал алхам болно гэсэн ийм бодлоор энэ хуулийн үзэл санаа цаашаагаа явж байгаа. Авлигатай тэмцэх хуулинд энэ хуультай  хамааралгүйгээр оруулах гэж байгаа нэмэлт, өөрчлөлтийн тухай асуудал бидний одоо ярьж байгаа асуудлын хүрээ бишээ гэж үзэж байна.

Д.Дэмбэрэл: - О.Чулуунбат гишүүн асуултаа тавиад асуултаа дуусгая. О.Чулуунбатын дараа ажлын хэсгийнхэн  хариулъя.

О.Чулуунбат: - Авлигатай тэмцэхэд энэ хууль маш том алхам урагшаа л даа. Гэхдээ сая Гончигдорж гишүүн бас тайлбарлаж байна. Миний ойлгож байгаагаар бид нар өөрсдөө, ялангуяа Их Хурал, за тэгээд манай Засгийн газар маань бидний нийгмийн амьдралыг зохицуулах эдийн засаг, бизнесийн амьдралыг зохицуулахдаа яг өөртөө ашигтайгаар авлигын эх үүсвэр болсон журмуудыг гаргаад байгаа юмуу гэж бодоод байгаа юм. Хоёр гол эх үүсвэр байна шүү дээ. Нэг нь төрийн зохицуулалт, энд бол төрийн түшмэдүүд бүгдээрээ дарамтлах эрхтэй байгаа шүү дээ, өнөөдөр. Гаалийг ч тэр, татвар ч тэр, мэргэжлийн  хяналт ч тэр очоод л тэг, ингэ, тэгэхгүй бол төдөөр торгоно шүү, манайд тийм торгох эрхтэй хүн 5000 өнөөдөр байна гэж байгаа юм.  Тэгэхээр тэр бүгдээрээ авлигалд орох эх үүсвэртэй,  нүхтэй болчихож байна гэсэн үг шүү дээ, нэгд.

Хоёрт, төрийн өмч. Ерөөсөө төрийн өмч дээр л манай энэ төрийн бүх дарга нар бизнес хийж байгаа шүү дээ. Бид төрийн өмчгүй болъё гэж 1991 онд л зарласан, одоо буцаад бүгдийг нь төр лүү оруулах гээд ядаад байна шүү дээ. Энэ бол хамгийн төрийн өмчийн компаниудаар дамжуулж бизнес хийдэг дарга нарын л оюун ухаан болов уу гэж би бодоод байдаг юм. Тэгэхээр энэ хоёрыг бид нар ер нь цаашид яаж багасгах вэ гэдэг дээр тодорхой санал оруулахгүй юмуу, энэ батлах гэж байгаа санал даа. Тэгэхгүй бол энүүгээр зүгээр л авлигал авсан хүнийг ингэж шалгана, тэгж тодорхойлно, ингэж гаргана гэвэл энэ маань өнөөгийн байдаг энэ авлигал маань байдгаараа л байгаад байна л даа, бид эх үүсвэрийг нь л устгаж өгөхгүй бол энэ төрийн зохицуулалт, төрийн өмч хоёрыг л устгаж өгөхгүй бол бүх юм энэ дээр байгаад байх болов уу гэж бодох юм.

Д.Дэмбэрэл: - Х.Тэмүүжин гишүүн.

Х.Тэмүүжин: - Н.Ганбямба гишүүний асуусан, энэ авлигатай хэр зэрэг үр дүнтэй, тэр дундаа тул болон акулуудтай Авлигатай тэмцэх газар хэр зэрэг үр дүнтэй тэмцэж чадах юм бэ, тэнд нь үнэхээр энэ хуулийн эрх зүйн орчин боловсронгуй бөгөөд оновчтой болж чадах уу, үгүй юу гэдэг асуулт байгаад байгаа юм. Яах аргагүй тэр зорилгоор энэ хууль бичигдэж байгаа. Өмнө нь ямар практик байсан бэ гэхээр манай Авлигын эсрэг хуулин дээр авлигын зөрчлүүд нь хуульчлагдаагүй, сонирхлын зөрчлийн хэдэн элемент хуульчлагдсан байсан юм. Одоо сонирхлын зөрчлийн хууль тусдаа гарахаар Авлигын хуулин дээр байсан тэр зөрчлүүд бүгдээрээ сонирхлын зөрчлийн хууль руугаа шилжчихсэн. Одоо энэ дээр 7-р зүйл дээр авлигын зөрчилд хуульчлагдаж байгаа. 7.1.1 гэхэд ингээд эхэлж байгаа юм. Албан үүргээ зохих ёсоор гүйцэтгэж байгаа төрийн албан хаагчид дарамт шахалт үзүүлэх гэж байгаа юм. Улсын Их Хурлын гишүүн татварын юм уу,  гаалийн юм уу хэн нэгэн албан тушаалтан төрийн албан хаагч руу утасдаад тендерээ надад өг, миний тэрийг тэгж хөнгөл гээд залгаад л эхлэх юм бол энэ өөрөө авлигын зөрчил болж хувирч байгаа юм. Энэ хуулиараа.

Энэ хууль дээр бүр 7-р зүйл бүхэлдээ 8 зүйл хуульчлагдаж байгаа. Тэр 8 зүйлийн 8 дахь зүйл нь түрүүнээс хойш тайлбарлаад байгаа үндэслэлгүй хөрөнгөжих гэдэг зүйл хуульчлагдчихсан явж байгаа. Ийм байдлаар авлигатай тэмцэх бүрэн тор хангалттай тавигдана. Энэ тороор тулаа шүүнэ үү, жараахайгаа шүүнэ үү, акулаа барина уу гэдэг бол одоо Авлигатай тэмцэх газрын шинэ удирдлагын эр зориг, хүсэл эрмэлзэл, санаачлагаас шалтгаална. 

Өмнөх хуулин дээр бас нэг алдаа байсан. Тэр нь юу байсан бэ гэхээр Авлигын эсрэг хуулийн  хариуцлагын заалтууд нь бүрхэг байсан юм. Албан тушаалаас нь огцруулж болно гэсэн заалт байсан учраас болно гэдэг үг дээр нь энийг огцруулахгүй ч байсан болно гэж хардаг байсан. Нөгөөтэйгүүр эрх бүхий албан тушаалтнууд руу нь Авлигатай тэмцэх газар хүсэл илэрхийлдэг, эсвэл шүүх рүү  гомдол гаргадаг тийм сул эрх мэдэлтэй байсан юм. Одоо энэ хуулиар хариуцлага нь тодорхой болж өгч байгаа. Энд дурьдсан зөрчлүүдийг гаргасан байх юм бол албан тушаалаас чинь бууруулна, буурахгүй албан тушаал байгаа бол эхний удаадаа цалинг чинь бууруулна, энэ зөрчлүүдийг давтан гаргасан байх юм бол одоо ярихгүй юмгүй, таныг төрийн албанаас зайлуулна гэдэг хариуцлага тодорхой болчихож байгаа юм.

Тийм учраас Авлигатай тэмцэх газар хэн нэгнээс энэ хүнд хариуцлага тооцоод өгөөчээ гэж гуйх биш, шүүхдэх биш, хууль нь өөрөө санкциа бүрэн тодорхой аварчихаж байгаа юм. Энэ үүднээсээ ямар ч төрийн албан  хаагчид авлигатай холбоотой асуудал хөндөгдсөн л байх юм бол хариуцлага тодорхой болсон, тэр нь том жижиг байна уу, ялгаагүй шалгагдах боломжтой болсон. Үндсэндээ авлигыг торных нь хувьд бүрэн дүүрэн шийдэх бололцоо бий болж байгаа юм. 

Энэ хуультай холбоотойгоор түрүүчийн сонирхлын зөрчлийн хуультай холбоотойгоор нэг том маргаан гарсан. Энийг нийтийн алба гэх үү, төрийн алба гэх үү, тэгээд Улсын Их Хурал дээр дэмжлэг аваад нийтийн алба гээд ороод ирчихсэн. Одоо яг энэ дээр Чулуунбат гишүүний ярьж байгаа асуудал хөндөгдөж байгаа. Төрийн өмч дээр түшиглэн бизнес эрхэлдэг, ашиг хонжоо хайдаг энэ бүтэц чинь өөрөө одоо бол  нийтийн алба гэдэг нэрийн дор Авлигатай тэмцэх хууль болон сонирхлын зөрчлийн хуулиар татагдаж орж ирнэ. Бүр Тавантолгойн удирдах зөвлөлд орсон, Оюу Толгойн удирдах зөвлөлд Монголыг төлөөлөөд орчихсон байгаа, тэр нь Монголд бүртгэлтэй компани байгуулж, гаднын иргэн ч байсан энэ хуульд татагдаж орж хөрөнгө орлогын мэдүүлгээ гаргана. Манай Авлигын болон Сонирхлын зөрчлийн хуульд зохицуулагдана. Ийм систем рүү орж ирж байгаа юм. Тийм учраас ганц төрийн албан хаагч биш, Монгол Улсын эрх ашигтай холбоотой, Монгол Улсын  хөгжилтэй холбоотой шийдвэр гаргаж байгаа, тэнд хяналт тавьж байгаа өргөн  хэмжээний албан тушаалтнуудыг хамруулсан  хууль болж хувирч байгаа юм.

Энүүгээрээ бид нар авлигын хувьд, сонирхлын зөрчлийн  хувьд нэлээн цогц шийдэл рүү очиж байгаа. Энийг хэрэгжүүлэх гэдэг бол дараагийн асуудал. Энэ дараагийн асуудал дээр бас О.Чулуунбат гишүүний асуусан нөгөө торгууль тавьдаг эрх мэдэлтэй, айлган дарамталдаг эрх мэдэлтэй энэ албан хаагчдыг яах вэ гэдэг асуудал хөндөгдөнө. Бид нар сая нийтийн алба гэдэг энэ ойлголтыг чүү чамай оруулж ирж байна шүү дээ. Энэний дараа дахиад нэг асуудал хөндөгдөж байгаа нь яг иргэнд үйлчилдэг, стандарт мөрдүүлдэг.../минут дуусч микрофон хаагдав/

Д.Дэмбэрэл: - Гишүүд асуулт асууж, хариулт авлаа. Санал хураалтыг үдээс хойш явуулъя. 3 цагаас Засгийн газрын цагаар Ерөнхий сайдын мэдээлэл сонсоод, дараа нь энэ хэлэлцэж дуусаагүй асуудлуудыг үргэлжлүүлье, цаг гаргаж. За баярлалаа, завсарлага. 15.00 цагаас чуулганы хуралдаан үргэлжилнэ.

(12:10-13:20) Ц.Нарантуяа
Хуралдаан 13 цаг 20 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ: 

Ц.НАРАНТУЯА
